
HITZAURREA 

 

Planetak, klima-aldaketari eta biodibertsitatearen galerari dagokienez, 

aurrekaririk ez duten erronkei aurre egin behar dien testuinguru honetan, 

Zarauzko Udalak ekosistema urbanoak kontserbatzeko eta zuhaitzak sustatzeko 

jarrera irmoa hartu du. Hori EKOSISTEMAK LEHENGORATZEARI BURUZKO NAZIO 

BATUEN HAMARKADAren (2021-2030) barruan kokatzen da; ingurumen-kaltea 

lehengoratzeko premia aitortzen duen ekimen globala da hori. 

Konpromiso horrekin bat egitean, Zarauzko Udalak etorkizun jasangarria 

bilatzeko neurri ausartak hartzeko beharra nabarmendu du, Zarautz 2030 

Agenda onartzean egin duen bezala. Ikuspegi global horrek adierazten du ongi 

ulertu dela gizakiaren ongizatea lotuta dagoela gure ingurunearen osasunarekin. 

Hiri Garapen Jasangarriari buruzko Nazio Batuen Biltzarretik (Habitat III) 

sortu zen Agenda Urbano Berria; Agendak erretratu bat margotzen du eta, 

bertan, hiriak naturaren zaindari bihurtzen dira: tokiko ekosistemak, ur-iturriak, 

habitat naturalak eta biodibertsitatea zaindu, lehengoratu eta ospatzen dituzte. 

Ikuspegi hori funtsezkoa da hiriek ingurumenean duten inpaktua murrizteko eta 

jasangarritasunerantz aurrera egiteko, klima-aldaketara egokituz eta hiri 

erresilienteagoak eraikiz. 

Gure berdeguneek, parke eta zuhaitzek berebiziko garrantzia dute 

ikuspegi ekologiko horretan. Ez dira gure paisaia urbanoko elementu estetiko 

hutsak, ongizatea bultzatzeko eta klima-aldaketa arintzeko motorrak baizik. 

Birika berde horiek gure ingurunearen erregulatzaile naturalak dira, airea 

garbitzen eta tenperatura orekan mantentzen laguntzen baitute. Era berean, era 

askotako fauna eta floraren babesleku eta sostengu gisa jarduten dute, eta gure 

hiri eta herrietako biodibertsitatea zaintzen laguntzen dute. 

Testuinguru horretan, Zarauzko Udalak bere udalerriko zuhaitzak 

babesteko eta zuhaitz gehiago jartzeko konpromisoa hartu du. Osasunaren 

Mundu Erakundeak misio horren garrantzia azpimarratzen du eta ingurune 

urbanoetan hiru biztanleko zuhaitz bat egotea gomendatzen du. Ikuspegi hori ez 

da ingurumen-erantzukizuneko ekintza soila, gure komunitatearen osasunean 

eta bizi-kalitatean egindako inbertsioa ere bada. 

Ordenantza honek herriko zuhaitzak babesteko dugun konpromiso 

sendoa erakusten du. Ordenantzak zuhaitzen kontserbazioa bermatuko duten 

baldintzak ezarri nahi ditu eta, aldi berean, norbanakoen eta taldeen portaerak 

naturarekiko baloraziora eta errespetura bideratu. Berotegi-efektuko gasen 

emisioak arintzean, arnasten dugun airea garbitzean eta basa-bizitzarako 

ezinbesteko babeslekua eskaintzean, etorkizun osasungarri eta jasangarriago 

baten zaindari bihurtzen dira zuhaitzak. 

Laburbilduz, Zarautzen bereziki zuhaitz ugari dago, eta hori, ondare 

historiko-artistikoaren zati izateaz gain, paisaia eta etorkizun ekologiko orekatuak 

izateko eskubidearen isla ere bada. Ordenantza hau etorkizun horrekin dugun 

konpromisoa da, gure herriak etorkizuneko belaunaldientzako eredu izaten jarrai 

dezan jasangarritasunaren, kontserbazioaren eta ongizatearen aldetik. 

Zarautzen zuhaizti urbanoak izugarrizko inbertsioa dira alde sozialetik eta 

ingurumenaren aldetik. Estetika hutsetik haratago, zuhaitz horiek funtsezko 

zeregina dute ingurune urbano jasangarri eta osasungarri baten sorkuntzan. 

Azter ditzagun xehetasunez Zarauzko Udalari ekartzen dizkioten onura ugariak: 

a) Ingurumenekoak: 

 Bero-uharte efektua arintzea: zuhaitzek, beren itzalari eta 

transpirazioaren bidez ur-lurruna askatzeari esker, modu 

esanguratsuan laguntzen dute tenperaturak murrizten, eta bero-uharte 

efektua arintzen dute. Horrek airearen kalitatea eta konfort termikoa 

hobetzen ditu gure kaleetan. 

 Airea garbitzea: iragazki natural gisa jarduten dute, karbono dioxidoa 

xurgatu eta oxigenoa askatzen baitute eta, aldi berean, gas-

kutsatzaileak harrapatzen dituzte, hala nola, sufre dioxidoa eta oxido 

nitrosoa. Gainera, hostoek airean dauden partikulak hartzen dituzte, 

airearen kutsadura murriztuz. 

 Hezetasuna sortzea: zuhaitzen transpirazioak aireko hezetasuna 

areagotzen du. 

 Hautsaren kontrola: ingurune urbanoan hautsaren presentzia 

minimizatzeko zuhaitzek duten gaitasuna inpaktu bisual positiboa 

izateaz gain, ingurumenerako eta osasun publikorako onurak ere 

badakartza. Atmosfera garbiago mantentzen duenez, murriztu egiten 

da aireko partikulekiko esposizioa, eta horrek ingurune 

osasungarriagoa eta erosoagoa sortzen du herritarrentzat eta 

udalerriaren batez besteko garbiketa handitu egiten du. 

 Lurraren eta uren kontserbazioa: lurraren gainazaletik doan euri-ura 

murrizten laguntzen dute, hartara, lurraren higadura gutxitu eta uraren 

kalitatea babesten dute. 

 

b) Ekologikoak: 

 Biodibertsitatea sustatzea: zuhaitz urbanoek habitat baliotsua 

eskaintzen dute basa-bizitzarako. Gure herrian, horrek esan nahi du 

hegaztiak, intsektuak eta beste izaki batzuk daudela, horiek 

biodibertsitatea aberasten dutela eta herriaren eta naturaren arteko 

harmonia islatzen dutela. 

 Jarraitutasun biologikoa: ingurune naturalari jarraitzen laguntzen diote, 

eta horrek espezie ezberdinak batera existitzea ahalbidetzen du eta 

gure ekosistemen bizitasuna mantentzen du. 

 

c) Sozialak: 

 Komunitatearen ongizatea: onurak ez dira ingurumen mailakoak soilik. 

Zuhaitzek herriko biztanleen bizi-kalitatea ere hobetzen dute. 

Komunitatearen osasun fisikoa, mentala eta soziala hobetzen dute, 

jarduera fisikoa sustatzen baitute eta elkartzeko eta erlaxatzeko 

espazio atsegin eta erosoak eskaintzen baitituzte. 

 Naturarekiko lotura: zuhaitzen presentziak natura ingurune urbanora 

hurbiltzen du eta, horrela, etengabe gogorarazten digu gure natura-

ondarea zaintzearen eta errespetatzearen garrantzia. 

 Balio kulturala: zuhaizti urbanoak balio kulturala ere badu, gure kale 

eta plazei esanahia eta izaera ematen baitie. Zarauzko nortasunaren 

eta historiaren parte dira zuhaitzak. 

 

d) Paisajistikoak: 

 Paisaia urbanoan integratzea: zuhaitzak funtsezkoak dira paisaia 

urbanoaren antolaketan eta estetikan, eraikinei eskala ematen baitiete 

eta elementu integratzaile gisa jarduten baitute. 

 

e) Ekonomikoak: 

 Ondare-balioa eta errebalorizazioa: herriko zuhaitzek berezko ondare-

balioa dute. Gainera, eremu urbanoen balioa handitu egiten dutenez, 

balio handiagoa hartzen dute Zarauzko jabetza eta lursailek. 

Zuhaizti urbanoek beren eginkizuna eraginkortasunez bete dezaten, 

beharrezkoa da zuhaitz kopuru egokia egotea, zuhaitz horiek kalitate onekoak 

izatea eta modu estrategikoan banatuta egotea. Hori funtsezkoa da eskaintzen 

dituzten onurak erabat aprobetxatzeko. 

Gure kaleetan zuhaitz kopuru nahikoa izatea funtsezkoa da. Ildo horretan, 

Osasunaren Mundu Erakundeak gomendatu du hiru biztanleko gutxienez zuhaitz 

bat egotea eta biztanleko 10 metro karratuko eremu berdea izatea. Neurri horren 

helburua da oreka hoberena mantentzea biztanleen eta hiri eta herrietako 

berdeguneen artean. 

Zuhaitzen kalitateak ere berebiziko garrantzia du. Zuhaitz osasungarriek, 

ondo zaindutakoek eta espezie egokiek errendimendu hoberena eskaintzen dute 

zerbitzu ekologiko eta estetikoei dagokienez. Beren osasunean inbertituta, 

bermatu egiten da komunitateari onurak ematen jarraituko dutela. 

Kantitatea eta kalitatea ez ezik, zuhaitzen banaketa estrategikoa ere 

funtsezkoa da. Horrek bermatu egiten du hiriguneak behar bezala estalita egotea 

eta herritar guztiek zuhaitzen onurez gozatzeko aukera izatea.  

 

Herriko zuhaitzen arriskuari dagokionez, badaude zuhaitzen osotasunari 

lotutako hainbat mehatxu, hala nola, hausturak izatea, adarrak erortzea eta 

zuhaitza bera iraultzea. Testuinguru horretan, arriskua ikuskatzeko eta 

ebaluatzeko programa edo egutegi bat ezartzeko premia dago, zuhaitzen egoera 

fitosanitarioa eta dauden tokian duten egonkortasun-maila monitorizatzeko. 

Ekimen horren helburu nagusia da kalteak arintzea, bai izaera 

materialekoak, bai pertsonen segurtasunarekin zerikusia izan dezaketenak. Kalte 

horiek herriko zuhaitzekin lotutako gertaera kaltegarrien ondorio izan daitezke. 

Nabarmentzekoa da horrelako programa bat ezartzeak aukera emango lukeela 

herriko zuhaitzei buruzko datu tekniko zehatzak metatzeko, eta horrek, era 

berean, modu eraginkorrean lagunduko luke aktibo natural horien kudeaketa 

optimizatzen. Gainera, mantentzearekin eta gainbegiratzearekin lotutako lanak 

arintzen lagunduko luke. 

 

Arau-esparruari dagokionez, Euskadiko Natura Ondareari buruzko 9/2021 

Legearen 10.3 artikuluak toki-erakundeei ahalmena ematen die natura-ondarea 

babesten lagunduko duten erregulazio gehigarriak aldarrikatzeko. Gainera, lege 

horren 4.2 d) artikuluan, "azpiegitura berdea" eremu naturalen sare planifikatu 

gisa definitzen da, sarea estrategikoki diseinatuta landa-inguruneetan nahiz 

ingurune urbanoetan natura-ondarea babesteko. 

Udalerrien berezko eskumenak, bereziki parkeen, lorategien, udal eremu 

berdeen eta garapen jasangarriaren administrazioarekin zerikusia dutenak, argi 

eta garbi adierazita daude Toki-araubidearen oinarriak arautzen dituen apirilaren 

2ko 7/1985 Legearen 25.2 b) artikuluan eta Euskadiko Toki Erakundeei buruzko 

apirilaren 7ko 2/2016 Legearen 17.8 artikuluan. 

Ingurumen-araudiak eskumen zabalak ematen dizkie EAEko udalerriei 

ingurumenaren arloan, 9/2021 Legearen 10.3 artikuluaren eta Euskadiko 

Ingurumen Administrazioaren abenduaren 9ko 10/2021 Legearen 7.3 

artikuluaren arabera. 

Arau-esparruari dagokionez, izaera sektorialeko xedapenak ere 

identifikatu dira:  aplikagarriak dira landa izaerako lur, baso-ustiapen, 

babestutako espezie eta babestutako inguruneei loturiko egoeretan. Azken 

horien artean nabarmentzen dira Garate-Santa Barbara Kontserbazio Bereziko 

Eremua (KBE) eta Iñurritzako Naturagune Babestua. 

Gainera, plan sektorialak daude, hala nola, indarrean dagoen Zarauzko 

Hiri Antolamenduaren Plan Orokorra, dagokion erregulazioaren elementu 

osagarri gisa. 

7/2015 Legegintzako Errege Dekretuaren 6.d) artikuluak ezartzen du 

herritarrek errespetatu eta lagundu egin behar dutela paisaia urbanoa, ondare 

arkitektonikoa eta ondare kulturala zaintzen. Gainera, 15.1 b) artikuluak 

lurzoruaren jabeak behartu egiten ditu lurzoru hori legezko baldintzetan 

mantentzera, eta horrek esan nahi du zuhaitzak behar bezala mantendu behar 

dituztela. 

“Garapen jasangarriaren" printzipioa Euskadiko Lurzoruari eta Hirigintzari 

buruzko ekainaren 30eko 2/2006 Legean jasota dago eta hirigintzako politika 

publikoaren funtsezko zutabeetako bat da, komunitateak aukera izan dezan 

naturaz, paisaiaz eta ondare kultural eta artistikoaz gozatzeko. Araudi horren 53. 

artikuluak neurri espezifikoak zehazten ditu ingurumena babesteko, natura 

kontserbatzeko eta ondare arkitektoniko eta kulturala zaintzeko. 

Administrazio Publikoen Administrazio Prozedura Erkidearen urriaren 

1eko 39/2015 Legearen 129. artikuluan xedatutakoaren arabera, erregulazio 

honek honako printzipio hauek betetzen ditu: premia, eraginkortasuna, 

proportzionaltasuna, segurtasun juridikoa, gardentasuna eta efizientzia. Ildo 

horretan, premia- eta eraginkortasun-printzipioak betetzen direla nabarmendu 

behar da, interes orokorra baitago, eta interes horretan oinarritzen baitira Udal 

honen eskumenak baliatzean ezarritako neurriak. Araua proportzionatua da, 

lehen aipatutako helburuak lortzeko funtsezko erregulazioa jasotzen baitu. 

Segurtasun juridikoaren printzipioari ere egokitzen zaio, gainerako ordenamendu 

juridikoarekiko koherentea baita. 

Gainera, garrantzitsua da azpimarratzea xedapen horiek udalerriko 

ZUHAITZEN PLAN ZUZENTZAILEAn ezarritako arau-esparruarekin bat etorriz aplikatu 

behar direla. Plan horrek modu espezifikoagoan arautzen du Zarauzko zuhaizti 

urbanoaren kudeaketa eta babesa. Bi araudi horiek betetzea funtsezkoa da 

herriko zuhaitzen kontserbazioa eta garapen iraunkorra bermatzeko. 

Gardentasun printzipioari dagokionez, kontsulta publikoaren eta 

informazio publikoaren mende jarriko da araua. Azkenik, eraginkortasunari 

dagokionez, saiakera egin da arauak herritarrei ahalik eta zama administratiborik 

txikiena sor diezaien. 

Zuhaizti urbanoak babesteko eta zaintzeko gero eta premia handiagoa 

dagoela aitortuta, herritarren bizi-kalitatea bermatzeko eta herritarrak eta 

ingurune naturala elkarrekin harmonian bizitzeko erantzuna da ordenantza hau. 

Zarauzko herriko zuhaiztiak babesteko udal ordenantza tresna legala eta 

arauemailea da, zuhaitz-ondare baliotsua zaindu eta sustatzeko, Zarauzko 

ZUHAITZEN PLAN ZUZENTZAILEArekin bat etorriz (2023ko martxoa). Arau-esparru 

hori bat dator ingurumenaren kudeaketa jasangarriko eta gune natural eta 

kulturalen babeseko estandar legal eta tekniko gorenekin. Arau-esparru hori 

aldarrikatuta, komunitatearen ongizatea ingurune naturalaren kontserbazioarekin 

eta hobekuntzarekin orekatu nahi da, hartara, Zarautzek etorkizun 

jasangarriagoa eta osasungarriagoa izan dezan. 

1. TITULUA.- XEDEA, EREMUA ETA DEFINIZIOAK 

 

1. artikulua.- Xedea 

Ordenantza honen helburu nagusia da I. eranskineko planoan 

zehaztutako aplikazio-eremuan dauden berdegune, espazio publiko eta herri 

barruko bideetako zuhaitzak zaindu eta kontserbatzea;  ibai eta erreketako ertzak 

ordenantzatik kanpo geratzen dira. Helburu hori lortzeko, kudeaketa eta zaintza 

modu eraginkorrean arautzen duten arau eta jarraibide bereziak ezartzen dira, 

ingurumenaren, ekonomiaren eta gizartearen aldetik jasangarritasuna kontuan 

hartuta. Lan hori bat dator ZARAUZKO ZUHAITZEN PLAN ZUZENTZAILEArekin, zuhaitz-

baliabideak administratzeko esparru estrategikoa ematen baitu.  

Gainera, ordenantzak nahitaez bete beharreko jarraibideak ezartzen ditu; 

jarraibide horiek zerikusia dute zuhaitzak dituzten lur pribatuen jabetzaren funtzio 

sozialarekin eta kontserbazio-erantzukizunarekin. Horrek bermatu egiten du gure 

zuhaitz-ondare baliotsua babesteko konpromisoa. 

 

2. artikulua.- Aplikazio-eremu objektiboa 

1. Arau hau I. eranskineko planoan zehaztutako eremuan dauden 

zuhaitzei aplikatuko zaie: 

a) Herriko parkeak  

b) Berdegune publikoak, Hiri Antolamenduaren Plan Orokorrean 

definitutakoaren arabera  

c) Jabetza pribatuko berdeguneak, baina erabilera publikokoak eta 

Udalak mantentzekoak direnak. 

d) Instalazio komunitarioei lotutako berdeguneak, beren 

mantentzea Udalaren ardura denean. 

e) Kale, espaloi eta  herriko bideak, publikoak zein jabetza 

pribatukoak, espazio publikoetan eragiten dutenean. 

I. eranskina handitu edo aldatu ahal izango da, Bulego Teknikoak proposamena 

egin eta Alkatetzaren Dekretu bidez onartu ondoren. 

2. Eranskinean sartuta ez dauden beste eremu guztietan ondokoak 

aplikatuko dira: Mendiei buruzko urriaren 20ko 7/2006 Foru Araua; 

apirilaren 11ko 68/2000 Dekretua, Eusko Jaurlaritzarena; uztailaren 

23ko TMA/851/2021 Agindua; ur, azpiegitura eta garraioen lurralde-plan 

sektorial ezberdinak; plan bereziak edo Europar Batasuneko arauak eta 

horien transposizioak babes bereziko guneetarako. Udal jabetzako herri 

barruko edo landa-inguruneko bideetan dauden zuhaitzek dauden 

bidearen estatus bera izango dute. Landa-lurrean eta babestutako 

espazioetan Ingurumen Departamentuari eta Foru Aldundiari dagokie 

ingurumen-irizpideak aplikatzea zuhaitzak kudeatzeko. Espazio horien 

mugak 1. eranskinean zehaztuta daude. 

 

 

3. artikulua.- Definizioak 

 Txorkoa: landaketarako zuloa eta hura inguratzen duen espazioa. Herri 

barruko bideetan neurri jakin batzuetara egokitu behar da, sustraiak 

errazago ureztatu eta arnasa hartzeko. 

 Mozketa (mozketa gidatua): zuhaitz bat oinetik moztu eta eraistea. 

 Zuhaitza: enbor bakarra osatzen duen eta egurrezko zurtoina duen 

landarea da. Ondo definitutako adaburua du, eta zurtoin sekundarioz edo 

lurretik altuera jakin batera dauden adarrez osatua egoten da  

 Zuhaitz heldua: metro bateko altueran neurtuta 10-12 cm-ko perimetroa 

duen zuhaitz hostotsua, edukiontzian emana, eta 1,75 m-tik 2,00 m-ra 

bitarteko altuera duen koniferoa, edukiontzian emana. 

 Zuhaiztiak: herriko edozein zuhaitz, banaka edo beste batzuekin batera 

tratatua, zuhaixka eredugarriak edo ondare-balioa duten zuhaixka 

isolatuak. 

 Herriko berdegunea: herri barruan dagoen zoladurarik gabeko eremua, 

ordenantza honen aplikazio-eremua zehazten duen I. eranskineko mapan 

xedatutakoaren arabera. 

 

 

2. TITULUA.- ESKUMENAK, PARTE-HARTZEA ETA KUDEAKETA 

1. kapitulua.- Eskumenak eta parte-hartzea 

4. artikulua.- Zarauzko Herrilan, Azpiegitura eta Zerbitzuetako 

Departamentuaren Bulego Teknikoa.   

1. Herrilan, Azpiegitura eta Zerbitzuetako Bulego Teknikoa Zarauzko  

zuhaizti urbanoaren kudeaketaz eta zaintzaz arduratzen den udal 

instantzia den aldetik, ordenantza hau aplikatzeko eskumena duen 

erakundea da. Eduki lotesleko txostenak egingo ditu -ordenantza honetan 

berariaz jasotako kasuetan ezik- zuhaizti urbanoei eta berdegune 

publikoei lotuta. Beste arlo batzuetako teknikarien parte-hartzea sustatuko 

da, betiere beste plan batzuek ezarritako lan-esparruaren eta helburuen 

barruan. 

 

2. Aurreko atalean azaldutako xedeetarako, Herrilan, Azpiegitura eta 

Zerbitzuetako Bulego Teknikoak bere gain hartzen du ordenantza honen 

aplikazio-eremuan zuhaiztien ingurumen-kalitatea babesteko eta 

mantentzeko erakunde eskuduna den aldetik duen erantzukizuna. 

Zuhaizti urbanoen kudeaketa, udalerriko landaketak barne, Herrilan, 

Azpiegitura eta Zerbitzuetako Bulego Teknikoak gainbegiratuko du. 

5. artikulua.- Aplikazio-eremu subjektiboa 

Honako erakunde hauek behartuta daude ordenantza honetan ezarritako 

xedapenak betetzera: 

a) Udala 

b) Jabe pribatuak; zuhaiztien titular diren pertsonak edo erakundeak ere 

horien artean daude, betiere aipatutako guneek espazio publikoetan 

eragiten badute. 

c) Eraikuntza-enpresak eta enpresa zerbitzu-emaileak, obren arduradun 

diren aldetik, alde batera utzita zuhaiztietan eta berdegune publikoetan 

esku-hartzeren bat eskatzen duten proiektuak publikoak edo pribatuak 

diren. Horren barruan sartzen dira, halaber, erakunde eta pertsona 

sustatzaile publikoak (hala nola, Udala eta beste erakunde publiko batzuk) 

zein pribatuak, urbanizazio- edo berrurbanizazio-proiektuak direnean. 

 

6. artikulua.- Herritarren parte-hartzea eta komunikazioa. 

Zarauzko Udalak konpromisoa hartzen du udalerriko Zuhaitz Ondarearen 

ezagutza sustatzeko eta zuhaitzekin eta haien ingurunearekin lotutako ekintza 

sozialak eta hezkuntza arlokoak sustatzeko.  

Gainera, eskuragarri dauden komunikazio-kanalen bidez, herriko 

zuhaitzekin zerikusia duten jarduketa garrantzitsu guztiei buruzko informazioa 

izango dute herritarrek, eta bereziki zuhaitzak kentzeari, ordezteari edo 

birlandatzeari buruzko informazioa. Zeregin hori betetzeko, informazioa Udalaren 

webgunean egongo da eskuragarri, egokitzat jotzen den guztietan. Horrek 

herritarren parte-hartze handiagoa sustatuko du Zarautzen, zuhaitzen 

babesarekin eta kudeaketarekin lotutako erabakiak hartzeko orduan. 

 

7. artikulua.- Zarauzko zuhaitzen inbentarioa 

Zuhaitzen inbentarioa uneoro eguneratuko da, Zarauzko ordenantzaren 

aplikazio-eremuaren barruan. 

Prozesu horretan zehar, landatu diren zein kendu edo ebaki diren 

zuhaitzen jarraipen zehatza egingo da. 

Erregistro hori zuhaizti urbanoaren egoera eta bilakaera ebaluatzeko 

oinarria izango da eta baliabideen kudeaketan eta plangintzan erabaki 

informatuak hartzen lagunduko du. Inbentarioari buruzko informazioa aldez 

aurretik eskatuta eskuratu ahalko da. 

2. kapitulua.- Zuhaitzak kudeatzeko oinarrizko arauak 

8. artikulua.- ZUHAITZEN PLAN ZUZENTZAILEA 

2023ko martxotik aurrera ZUHAITZEN PLAN ZUZENTZAILEA dugu; herriko 

zuhaitz-ondarearen egungo egoeraren eta kudeaketaren azterketa zehatza 

egiten du plan horrek. Biodibertsitatea ardatz hartuta, planak helburu 

estrategikoak, ekintza-ildoak eta ekintza zehatzak ezartzen ditu herriko zuhaitz-

ondarea kontserbatzeko, hobetzeko eta sustatzeko. 

PLAN ZUZENTZAILEAn zuhaitz-espezieen katalogo bat dago, eta bertan 

agertzen dira herrian dagoeneko badauden espezieak eta oraindik landatu ez 

direnak. Espezie horiek kokapen eta baldintza desberdinetan erabiltzeko 

egokitasunaren arabera sailkatzen ditu katalogo horrek, eta lehentasuna ematen 

dio ingurumena hobetzeari. 

Horrela, herriaren plangintzan ZUHAITZEN PLAN ZUZENTZAILEAk zuhaitz-

azpiegiturako sistema sendo bat sartu du; sistema horrek berdeguneak lotzen 

ditu eta biodibertsitatea sustatzen du. Herrian dagoeneko finkatuta dauden beste 

azpiegitura batzuk bezain funtsezkotzat jotzen da sistema hori. 

Ordenantza honen sarreran agertzen den moduan, herriko zuhaitzak 

babestu eta sustatzeko konpromisoa hartu du Zarauzko Udalak. Osasunaren 

Mundu Erakundeak misio horren garrantzia azpimarratzen du, eta hiru biztanleko 

zuhaitz bat egotea gomendatzen du. Ikuspegi hori ez da ingurumen-

erantzukizuneko ekintza hutsa bakarrik, gure komunitatearen osasunean eta bizi-

kalitatean egindako inbertsioa ere bada.  

Aipatutako PLAN ZUZENTZAILEA Udalbatzarrak onartu zuen eta Udalaren 

web-orrian dago eskuragarri. 

 

9. artikulua.- Kontserbazio-jarduketak 

Ordenantzaren aplikazio-eremuaren barruan dauden berdeguneak eta 

espazio irekiak -publikoak zein pribatuak- babestu, mantendu eta hobetzeko 

esku-hartzeak egin beharko dira, landatutakoaren egoera hoberena bermatzeko, 

ZUHAITZEN PLAN ZUZENTZAILEAn ezarritako jarraibideei jarraituz. 

Helburu horiek lortzeko, arreta berezia eskainiko zaio ingurune 

bakoitzerako zuhaitz-espezie egokiak aukeratzeari, jabetza pribatuetan, bide 

publikoetan eta azpiegituretan izan ditzakeen ondorioak kontuan hartuta. Arau 

horiexek aplikatuko zaizkie ilaran jarritako zuhaitzei eta bide publikoetan dauden 

zuhaitz isolatuei. 

Egin beharreko jarduerek zuhaitzen bati eragin badiezaiokete eta 

zuhaitzarentzat arriskutsua izan badaitezke, fidantza espezifiko bat eratzeko 

eskatu ahal izango da, sor daitezkeen kalteak konponduko direla bermatzeko. 

Garrantzitsua da azpimarratzea zuhaitzak ezin izango direla lan-tresna 

gisa erabili, ezta hainbat funtziotarako euskarri gisa ere. Ildo horretatik, 

debekatuta dago zuhaitzak erabiltzea seinaleak jartzeko, sokak edo kableak 

lotzeko edo zuhaitzei kalte egin diezaiekeen edozein elementu (dekorazio-

elementuak, kartelak bizikletak bezalako ibilgailuak edo bestelakoak) jartzeko. 

Horrelako ekintzak ordenantza honetako III. kapituluko 59. artikuluan jasotako 

aginduei jarraituz zigortuko dira. Salbuetsita daude Gabonetako apainketetarako 

edo antzekoetarako berariaz baimenduta dauden euskailuak, betiere Bulego 

Teknikoaren baimenarekin. 

 

10. artikulua.- Lehendik dauden zuhaitzak mantentzea 

Berdeguneetan eta aire zabaleko espazioetan, publikoak nahiz pribatuak 

izan, bai eta bide publikoetan edo erabilera publikokoetan ere -betiere 

ordenantzaren aplikazio-eremuan badaude-, zuhaitzen egoera ona bermatzeko 

neurriak hartu beharko dira. Horren barruan sartzen da mantentzeko inausketak 

egitea, zuhaitzak egonkortzeko eskorak, euskarriak edo bestelako bitarteko 

lagungarriak jartzea eta erortzeko arriskua duten edo herri barruko bideetan 

eskatzen diren neurriak betetzen ez dituzten zuhaitz lehorrak edo inklinatuak 

kentzea eta ordezkatzea. Bulego Teknikoak ebaluatuko du zuhaitzak ordezteko 

beharra, eta, kasu guztietan, ziurtatu egin beharko du ez dela arriskuan jarriko 

ingurumenaren kalitatea. Bere ebaluazio teknikoa loteslea izango da, eta 

kontuan hartuko da jarduketaz arduratzen diren zerbitzu teknikoen iritzia, bai eta 

zuhaiztian, arrisku-analisian eta herriko zuhaitzen kudeaketan adituak diren 

enpresek Udalaren eskariz egindako azterlan tekniko espezifikoak ere.  

Berdegune pribatuen jabeek, erabilera edozein dela ere, eremu horietan 

dauden zuhaitzak egoera onean mantentzeko eta kontserbatzeko ardura dute, 

betiere espazio publikoetan eragiten badute, bide publikoan erori direlako, 

izurriteak hedatu direlako edo zuhaitzetan eta espazio publikoan beste edozein 

kalte gertatu delako. 

Erabat debekatuta dago eta arau-hauste larritzat jotzen da inausketa-

hondakinak hiri-hondakin solidoen (HHS) edukiontzien inguruan uztea, eta 

ordenantza honen 7. tituluan ezarritakoaren arabera zigortuko da. Inausketetako 

edo lorezaintzako garbiketetako hondakinak behar bezala kudeatu behar dira, 

garbiguneetan jarrita edo behar bezala baimendutako lorezaintzako enpresak 

kontratatuta.  

Izurriteen kasuan, hala nola, palmondoen pikudo gorriaren kasuan, bai eta 

intsektuek edo onddoek landaredian eragindako beste edozein infestazioren 

kasuan ere, jabetza da erantzulea. Nahitaezkoa da jabeak arazo horiek 

eraginkortasunez tratatzea eta desagerraraztea, horrela, herriko zuhaitzen 

osasuna zaindu eta ingurunearentzako arrisku potentzialak arintzen baitira. 

Lorategietan, salbuespen gisa, behar-beharrezkoak diren babes-neurriak, 

azpiegiturak eta instalazioak jarri ahal izango dira, iturriei, pergolei edo 

landatutako espazioan sartutako beste elementu batzuei zerbitzua emateko. 

Horren barruan sartzen dira, halaber, ingurune horietan flora eta fauna batera 

egotea sustatzen duten azpiegiturak, bai eta osasuna eta ongizate fisikoa, 

mentala eta soziala sustatzen dituzten jarduerak ere. 

3. TITULUA.- GUTXIENEKO BALDINTZAK URBANIZAZIO- ETA 

BERRURBANIZAZIO-PROIEKTUENTZAT 

11. artikulua.- Zuhaitz-landaketa berriak 

Landaketa berriek, dela kendutako zuhaitzak ordezkatzeko konpentsazio-

prozesu baten parte gisa, edo dela lehendik ez zegoen lekuetan zuhaitzak 

landatzeko, zorrotz bete beharko dituzte Zarauzko Udalak mintegiko landareak 

hornitzeko ezarritako betekizunak. ZUHAITZEN PLAN ZUZENTZAILEAk zehaztu egiten 

ditu landatuko diren espezieek eduki beharreko ezaugarriak eta horiek hartzeko 

irizpideak. 

Landare horiek ondo garatuta egon beharko dira, zauritutako egurra 

sorrarazi duen zauririk edo txankrorik izan gabe. Haien zurtoinek kimu terminal 

osasuntsu eta argiak izan behar dituzte, adarkadura egokia izan behar da, eta 

sustrai-lepoak ez du kalterik izan behar. Hosto iraunkorreko landareen kasuan, 

hostorik berrienak ez dira larriki kaltetuak egon behar. Landareei ez zaie 

mutilaziorik edo inausketarik egin behar, baldin eta beren ezaugarri naturalen 

aurka badoaz edo etorkizuneko bideragarritasuna arriskuan jartzen badute. 

Beraz, hasiera batean, gida terminal bat izatea eskatuko da ezaugarri tipiko hori 

duten zuhaitz-espezie guztietarako. Gainera, azalean ez dute inausketa egoki 

batek eragindako zauriak baino gehiago izan behar. 

Saiatu behar da zuhaitzek ez dezaten eduki puntu berean elkartzen diren 

enbor edo adar ugariz osatutako adabururik, horrek ahultasun-puntuak sor 

baititzake. Adarrak espezie bakoitzaren izaeraren arabera antolatu behar dira. 

Kasu guztietan bete egin beharko da gai hauetarako indarrean dagoen araudia: 

ugaltzeko baso-materialak, laborantza-substratuak, eta ingurune urbanoko 

zuhaitzentzat kaltegarriak diren organismoak sartzea eta zabaltzea prebenitzeko 

neurriak. 

12. artikulua.- Zuhaiztiei eragiten dieten plangintza eta obra arruntak 

gauzatzeko dokumentazioa 

Plangintzarekin eta hirigintza-lizentziekin bat etorriz gauzatzen diren 

urbanizazio- eta berrurbanizazio-proiektuetan eta bestelako proiektuetan, 

zuhaitzak dituzten espazio libre eta bideetan obra arruntak egiteko, 

aurreikusitako jarduketa “berde” guztiak –lorategi bihurtzeko zein landatzeko 

proiektuak barne- zehazten dituen atal bat sartuko da. Teknikoki posible den 

guztietan, proiektu guztiek berdeguneetarako eta zuhaiztietarako zoladura 

iragazkorrak izango dituzte. 

Aurkeztutako proiektuaren barruan, lorezaintzari buruzko atal bat jasoko 

da, dagokion planoekin. Atal horretan labur-labur jasoko da esku-hartzearen 

diseinua, eragindako berdeguneetan egingo diren obren, instalazioen eta 

landaketen deskribapen zehatzarekin, eta fatxadekin eta, orohar, espazio 

publikoarekin egongo den elkarrekintza adierazita.  

Egungo landaredia eta landare berriak ere deskribatuko dira, haien egoera 

eta ezaugarriak adierazita. Eranskin horren helburua da zuhaiztietarako 

planifikatutako ekintzen ikuspegi osoa ematea. Garrantzitsua da dokumentu 

horretan esplizituki aipatzea proiektuak zuhaitzen bati eragiten badio kendu 

egingo dela, eta, hala gertatzen bada, kentzeko arrazoia justifikatu egin beharko 

da. Gainera, konpentsazioa zenbatetsiko da ordenantza honetan ezarritako 

irizpideen eta ZUHAITZEN PLAN ZUZENTZAILEAn adierazitakoen arabera. 

 

13. artikulua.- Kontrola, obrak egin bitartean 

1. Bulego Teknikoak ikuskapenak egiteko ahalmena izango du lanak egin 

bitartean egokitzat jotzen duen unean. 

2. Hasieran onartutako proiektuan edozein aldaketa egiteko, udal organo 

eskudunaren berariazko baimena behar da. Proiektuan aldatu diren 

baldintzak argitzen dituzten dokumentuak aurkeztu beharko dituzte 

eskatzaileek. 

3. Udal ikuskaritzetan ikusten bada indarrean dagoen araudia edo 

proiektuan ezarritakoa ez dela betetzen ari, obrak geldiarazteko 

kautelazko neurria hartu ahal izango da, onartutako proiektuarekin eta 

aplikatu beharreko arauekin bat etorri arte. 

 

14. artikulua.- Obrak onartzea eta hartzea 

Bideak edo berdeguneak hartzeko unean, ezinbestekoa da horietako 

landare guztiak behar bezala errotuta eta mantenduta edukitzea, haien 

biziraupena bermatzeko. Harrera-aldian sortzen diren hutsune guztiak ordeztu 

egin beharko dira. 

Urtebeteko berme-aldia amaitzen denean, eta betiere dagokion 

lizitazioaren bitartez luzatu ez bada, landare guztiek, parterre eta zuhaitzek 

sustraiak ondo errotuta eta kontserbazio-egoera onenean eduki behar dituzte. 

 Berme-aldian zehar egindako mantentze-lan guztiak (ureztatzea, moztea, 

zurkaitzak jartzea edo beste edozein) erakunde edo pertsona sustatzailearen 

ardura dira. 

Harrera-ekitaldian, obraren zuzendaritza teknikoak proiektua osorik 

ebaluatuko du, lorezaintzaren atala barne. 

 

15. artikulua.- Diseinu-irizpideak 

 Ordenantza honen arabera, herriko zuhaiztiak diseinatzeko irizpideak 

ZARAUZKO ZUHAITZEN PLAN ZUZENTZAILEAren bederatzigarren kapituluan 

xedatutakoak dira. 

  PLAN ZUZENTZAILEAk herriko zuhaitzak kontserbatu edo landatzeko 

jarraibide orokorrak zehazten ditu kapitulu ezberdinetan zehar. Eskema, irudi eta 

gomendioak ere jasotzen ditu, proposamenak eta konponbideak diseinatzeko. 



 
 

Página 17 de 49 
 

PLAN ZUZENTZAILE hori da erreferentziazko dokumentua Bulego Teknikoak onartu 

beharko dituen proposamenak egokitzeko. 

Proiektu guztiek, teknikoki posible bada, berdeguneetarako eta 

zuhaitzetarako zoladura iragazkorrak izango dituzte. 

 

16. artikulua.- Zuhaitzen kategoriak eta tamainak  

Zuhaitz-espezieen neurrien arabera erabakitzen da herriko zein tokitan 

jarri behar diren. Adaburuaren zabalera eta zuhaitzaren altuera kontuan hartuta, 

honela sailka ditzakegu: 

 Adaburu estuko zuhaitzak: 4 metro baino gutxiagoko tamaina dutenak. 

 Adaburu ertaineko zuhaitzak: 4 eta 6 metro artekoak. 

 Adaburu zabaleko zuhaitzak: 6 metro baino gehiagoko tamaina dutenak. 

 

o Altuera baxuko zuhaitzak: 6 metro baino gutxiagoko altuera dutenak. 

o Altuera ertaineko zuhaitzak: 6 eta 15 metro artekoak. 

o Altuera handiko zuhaitzak: 15 metro baino gehiagoko altuera dutenak. 

Gehienez izan dezaketen garapena kontuan hartuta, hiru kategoria bereiz 

ditzakegu: 

 Zuhaitz txikia: altuera baxua eta adaburu estua edo ertaina duena.  

 Zuhaitz ertaina: altuera ertaina eta adaburu ertaina duena.  

 Zuhaitz handia: altuera handia eta adaburu ertaina edo zabala duena.  

 

17. artikulua.- Zortasunak 

17.1.- Eraikinekiko distantzia.  

Zuhaitzen ongizateari kalte egiteaz gain, udal kontserbaziorako baliabide 

baliotsuak ere kontsumitzen dituzten inausketak behin eta berriz ez egiteko, 

gutxieneko distantzia hauek mantendu beharko dira zuhaitzaren ardatzetik 

fatxaden hegaleraino, espezieen tamainaren arabera: 

 2,5 metro, tamaina txikiko espezieetan 

 3,5 metro, tamaina ertaineko espezieetan 

 5 metro, tamaina handiko espezieetan 

Horrez gain, beharrezkoa da zuhaitzen adaburuek fatxadetako hegalaren 

lerrotik gutxienez metro bateko tartea errespetatzea, espazio hori inbaditu gabe. 

Ohiko baldintzetan zuhaitzek, adaburua eta enborra aintzat hartuz, 2,5 

metroko gutxieneko altuera mantendu beharko dute espaloiaren ertzetik, arau 

hau hautsi gabe. Hala ere, arau honetan salbuespenak onartuko dira udal 

zerbitzuek behar bezala justifikatutako kasuetan, kostu-onura irizpideetan 

oinarrituta. Baldintza horiek bete ezin direnean eta zuhaitz-eremuak babesteko, 

aparkaleku batzuk kentzea gomendatzen da zuhaitzak landatzeko aukera 

emateko. 

 

17.2.- Oinezkoen joan-etorrirako espazioa  

Oinezkoen lerrokadurako zuhaitz-landarediak oinezkoen zirkulaziorako 

eta erabilerarako espazioa zaindu behar du, honako gutxieneko neurri hauek 

bermatuz: 

 2,5 metroko altuera, gutxienez, oinezkoen erabilerako guneko edozein 

puntutan, zorutik adar edo enbor inklinatuetaraino neurtuta.  

 Gutxienez 2 metroko zabalera librea, oztoporik gabea, zuhaitzaren eta 

eraikuntzaren artean, oinezkoen ibilbide irisgarrian. Funtsezkoa da 

azpimarratzea txorkoen inguruko espazioek pasabidea bermatzeko 

dimentsio horiek oztoporik gabe mantendu behar dituztela. 

Landaketa oinezkoentzako pasabide batetik gertu egiten denean, 

funtsezkoa da distantzia nahikoa mantentzea oinezkoek bidean dagoen ibilgailu-

trafikoaren ikuspen egokia izan dezaten, herritarren segurtasuna eta 

erosotasuna bultzatzeko. 

 

17.3.- Galtzadaren gainean oinezkoentzat eta bizikletentzat dauden pasabideak 

Zuhaitz berriak landatzeko irisgarritasunari dagokionez, indarrean dagoen 

araudia bete beharko da: Euskal Autonomia Erkidegoko 68/2000 Dekretua eta 

Estatu mailako TMA/851/2021 Agindua. 

Ez dago landaketarik egiterik elkarguneetan, motordun ibilgailuetan zein 

bizikletan doazen pertsonen ikuspen egokia murriztu edo eragozten badute. 

Bidegurutzeetan ikuspen egokia bermatuko duten landaketa berriak 

kokatzeko, irizpide gisara erabiliko dira kapitulu honetako herriko altzariei 

buruzko atalean xedatutakoak. 

17.4.- Galtzadarekiko altuera eta distantzia librea  

 

Herriko zuhaitzen eta bide-azpiegituraren arteko koexistentzia 

harmoniatsuari eusteko, honako jarraibide hauek ezarri dira: 

I. Aparkaleku-zerrendarik gabeko bideetan, altuera handiko ibilgailuak eta 

garraio publikoa igaro ahal izateko, debekatuta dago zuhaitzaren zati 

bakar batek ere inbaditzea bideetako trafiko-motaren arabera 

baimendutako gehieneko galiboari dagokion eremu bertikala gehi 0,5 

metro. Galtzadaren ertzeko bertikala 4 metroko altueratik behera ez 

inbaditzea gomendatzen da. 

II. Aparkaleku-zerrenda duten bideetan, bide horretan aparkatzeko 

baimendutako gehieneko galiboari dagokion eremu bertikala, 0,5 metro 

handituta, errespetatu behar dute zuhaitzek. Neurri horiek gutxienez 

oinezkoen zirkulaziorako ezarritakoen berdinak izatea iradokitzen da, hau 

da, 2,5 metro espaloitik aparkaleku-zerrendaren ondoan neurtuta. 

 

III. Gainera, landaketa-puntutik galtzadaren ertzeraino gutxieneko distantziak 

ezartzen dira: 

a. Aparkaleku-zerrendarik gabeko bideetan, gutxieneko distantzia 0,5 

metrokoa da. 

b. Linean edo baterian aparkatzeko zerrenda duten bideetan, 

gutxieneko distantzia 0,8 metrokoa da. 

c. 5 metrotik gorako zabalera duten espaloietan, galtzadarainoko 

distantzia metro batekoa izan behar da. 

 

IV. Bidegorria duten bideetan, zuhaitzetik hurbilen dagoen bidegorriaren 

ertzeko lerro bertikaletik 2,2 metroko galibo bat errespetatu behar da. Era 

berean, zuhaitzak bidegorritik gutxienez 0,9 metrora landatzea 

gomendatzen da, txirrindularien segurtasuna eta zuhaitzen osotasuna 

ziurtatzeko. 

 

17.5.- Herriko altzariak.  

Gidariek seinaleztapen bertikaleko elementuak 30 metroko distantziara 

ikusten dituztela bermatzeko eta, aldi berean, zuhaitzak ahultzen dituzten eta 

mantentze-kostuak sortzen dituzten aldizkako inausketak saihesteko, ondoko 

zortasun-gomendioak iradokitzen dira: 

 Farolen kasuan, zuhaitzak farolen artean distantzia berean 

kokatzea gomendatzen da, landaketa-markoaren erdiko puntuan, ahalik 

eta espazio libre gehiena utziz argi-proiekziorako, oinezkoentzako gune 

ilunak saihesteko altuera txikiko argiak ipiniz. Nolanahi ere, txorko berri 

bat jartzeko punturik egokiena zein den zehazteko interakzio guztiak 

baloratu beharko dira: edukiontziak, zebra-bideak, farolak, lur azpiko 

zerbitzuak, zuhaitzaren adaburuaren altuera eta forma, fatxadarekiko 

distantzia eta txorkoaren kokapen egokiena proposatuko da, edo, bestela,   

zuhaitza kendu eta gertuko beste puntu batean landatzea.   Piramide 

formako espezieak aukeratzeak interferentziak saihesten ditu argiekin. 

Seinaleak bertikalak direnean, landaketaren eta seinale bertikalaren 

artean gutxienez 2 metroko distantzia egon behar da. 

 Semaforoetarako, zuhaitzaren eta semaforoaren artean gutxienez 4,5 

metroko distantzia mantendu behar da. 

 Garraio publikoko geralekuetan, landaketaren eta geralekurako 

zehaztutako eremuaren artean gutxienez 2 metroko distantzia egon behar 

da. 

 Hondakin urbanoen edukiontzietarako zehaztutako eremuetan, 

edukiontzien instalazioa mugatu egin behar da zuhaitzaren etorkizuneko 

adaburuaren proiekzioaren barruan, bilketa-kamioien kargek eta 

deskargek eragindako kalteak saihesteko. Gainera, zuhaitzaren eta 

edukiontzien eremuaren artean, gutxieneko distantzia hauek iradokitzen 

dira, zuhaitzetarako aurreikusitako tamainaren arabera: 

 Espezie txikiak: 4 metro. 

 Espezie ertainak: 5 metro. 

 Espezie handiak: 6 metro. 

 

Lehendik dauden zuhaitzen kasuan, oro har, gutxienez 6 metroko 

zortasuna mantendu beharko da bilketarako eremuaren gainean, altuera librean. 

Hala ere, neurri ez hain murriztaileak adostu daitezke Hiri Hondakinen Bilketa 

Zerbitzuaren eta Bulego Teknikoaren artean, betiere lehendik dauden 

zuhaitzetan kalterik eragingo ez dela bermatzen bada. Bilketa zerbitzuak hala 

eskatuta, Bulego Teknikoak beharrezkoak diren inausketak egingo ditu 

dagoeneko badauden zuhaitzetan, bilketa-ibilgailuen karga-lanak errazteko; 

beharrezkoa bada, zuhaitzak aldatu edo birlandatu ere egingo dira. 

Edukiontzien eremutik gertu dauden zuhaitzen txorkoek zintarri altuak 

izatea gomendatzen da, hondakinak biltzeko eremua maiz lixiba eta garbiketa-

produktuekin garbitzen baita eta, hartara, ur hori txorkoan sar ez dadin. 

Landaketaren eta edozein erregistro-kutxetaren arteko gutxieneko 

distantzia 2 metrokoa izango da, ahal den guztietan. 

Lurpeko bilketa-sistemak instalatzeko, lur azpiko gutxieneko zortasunak 

bete beharko dira. Zortasun horiek lurpeko espazioa atalean deskribatzen dira. 

Neurri horien helburua da zuhaitzak eta azpiegitura babestea eta ingurune 

urbanoan bizikidetza harmoniatsua bermatzea. 

 

18. artikulua.- Espaloian landatzea 

Zuhaitzak landatzeko egokitzat joko dira baldintza eta betekizun hauek 

betetzen dituzten espaloiak: 

 Urbanizazio berriko proiektuen kasuan, gutxienez 4 metroko zabalera 

gomendatzen da. Kasu guztietan, 2,5 metroko gutxieneko altuera librea 

bermatuko da espaloiaren ertzetik. 

 Zuhaitzaren ardatzaren eta eraikin-lerroaren artean gutxienez 2.5 metroko 

distantzia egongo da. 

 Lurzoruaren sakonera erabilgarria ez da metro batekoa baino gutxiagokoa 

izango. 

 Gainera, sustraietarako lurzoruaren gutxieneko bolumena metro kubiko 

batekoa izango da. 

Espazioak dagoeneko urbanizatuta dauden eremuetan, udal zerbitzu 

teknikoak irizpide horiek betetzen ez dituzten eremuen egokitasuna ebaluatu 

ahal izango du, betiere zuhaitzak landatzeko leku egoki gisa hartzeko justifikazio 

egokia ematen bada.  

Espaloiaren zabaleraren arabera, tamaina hauetako espezieak 

gomendatzen dira:  

o Espezie txikia: 3 eta 4 metro bitarteko espaloia  

o Espezie ertaina: 4 eta 6 metro bitarteko espaloia  

o Espezie handia: 6 metrotik gorako espaloia 

 

 

19. artikulua.- Aparkaleku-zerrendan landatzea 

3 metro baino gutxiagoko zabalera duten espaloiak dituzten kaleetan 

zuhaitzak landatzeko alternatiba bideragarri bat da zuhaitzak aparkaleku-

zerrendan kokatzea. Egoera horretan, funtsezkoa da zuhaitzak ibilgailuen balizko 

inpaktuetatik babestea. Hori lortzeko, barruan babes egokia duten irlatxo 

goratuak sortu behar dira.  

Nolanahi ere, txorkoak aparkalekuen arteko banalerroa okupatzeko 

moduan kokatu beharko dira.  

Ahal den guztietan, txorko indibidualen ordez txorko jarraituak jarriko dira; 

txorko horiek gutxienez 0,90 m-ko zabalera izan beharko dute. 

Urbanizazio berriko proiektuetan, gutxienez 3,2 metroko tartea utziko da 

zuhaitzaren bi aldeetan aparkatutako ibilgailuen pneumatikoen artean.  

Bestalde, lehendik dauden hiriguneetan berritze-lanak egiteko, zuhaitz-

irlatxoak badaude, landaketa-irlatxoaren babesa oztopo-zutoin edo hesi zurrunen 

edo gomazko hesien bidez egingo da, eta, betiere, sustraietarako dagoen 

espazioa ez dela murriztuko bermatuko da. Horrelakoetan, babes-elementu 

horiek zintarrian edo galtzadan ainguratzen saiatu behar da, txorkoaren zoruan 

finkatu beharrean. Ezinbestekoa da txorkoan espazioaren gutxieneko zabalera 

metro batekoa izatea eta zuhaitzaren bi aldeetan aparkatuta dauden ibilgailuen 

pneumatikoen artean gutxienez 1,6 metroko distantzia mantentzea. Estrategia 

horren helburua da garapen jasangarria sustatzea eta hiriguneetan 

biodibertsitatea babestea, aparkatzeko eremuen funtzionaltasuna arriskuan jarri 

gabe. 

 

20. artikulua.- Landaketa, bide-erdibitzaile eta biribilguneetan 

Zuhaitzak landatzeko egokiak diren bide-erdibitzaile urbanoak kontuan 

hartzeko, honako jarraibide hauek ezarriko dira: 

1. Bide-erdibitzaile urbanoek gutxienez 2 metroko zabalera izan beharko 

dute, zuhaitzak jarri ahal izateko. Zuhaitz handiak sartu nahi badira, 

gutxieneko zabalera 4 metrokoa izango da. 

2. Bide-erdibitzaileetan tamaina handiko zuhaitzak jarri nahi diren kasuetan, 

funtsezkoa da landarediak bide-segurtasuna hobetzen laguntzea eta 

kimatzeko gutxieneko baldintzak betetzea. 

3. Espezie iraunkorrak erabiltzeari emango zaio lehentasuna, eta bereziki 

saihestuko dira herri barruko bideetan kokatzeko egokiak ez direnak, traba 

egiten duten fruituak ematen dituztenak, arantzak dituztenak, 

alergenikoak direnak, akatsak izateko joera dutenak edo zoladurari 

kalteak eragiten dizkiotenak.  

4. Bide-erdibitzaile motaren arabera, honako baldintza hauek ezarriko dira: 

 Bide-erdibitzailearen zabalera 0,5 metrotik beherakoa: 

espezie biziak landatuko dira. 

 Bide-erdibitzailearen zabalera metro batetik gorakoa: 

zuhaixkak erabiliko dira. 

 Bide-erdibitzailearen zabalera 2 metrotik gorakoa: piramide 

formako zuhaitzak hautatuko dira. 

 Iristeko zailak diren bide eta eremuetako bide-

erdibitzaileetan, zapalezinak diren tapiz-landare edo 

mantentze-lan txikiko belar artifiziala landatzea 

gomendatuko da. 

 Hobe da zuhaixka trinkoak edo heskai loretsuak ezartzea, 

eta horien eginkizun nagusia izango da kontrako 

noranzkoan zirkulatzen duten ibilgailuak gauez itsutzea 

saihestea eta errepideko kontzentrazioa hobetzea. Ez da 

gomendatzen horrelako bide-erdibitzaileetan zuhaitzak 

landatzea, bide-segurtasuneko irizpideak direla eta. 

Biribilguneen kasuan, zuhaitzak aldatzeko gutxieneko diametroa 6 

metrokoa izango da, eta zuhaitzen adaburuak galtzadara ez ateratzea bermatuko 

da. Gidalerro horien helburua da ingurune urbanoan landaredia integratzea, 

betiere bide-segurtasunaren eta paisaia urbanoaren estetikaren mesedetan. 

 

21. artikulua.- Txorkoak 

21.1.- Kontsiderazio orokorrak 

Espaloiak eraikitzeko eta birmoldatzeko prozesuan, zuhaitzak ilaran 

landatzeko txorkoetarako arauak ezartzen dira. Txorko horiek jarraibide hauek 

bete behar dituzte: 

 Txorkoak espaloiarekin nibelatuta egon behar dira euri-uren bilketa 

errazteko, baita oinezkoen segurtasuna eta irisgarritasuna errazteko ere.  

 Txorkoaren gutxieneko azalera: metro 1 x metro 1. Espaloi estuetan, 

ordea, txikiagoa izan daiteke. 

 Txorkoetarako estaldurak erabiltzen badira, zuhaitzarentzako espazioa 

handitu ahal izateko moduan diseinatu behar dira, enborraren lodiera 

handitu ahala zuhaitzak hazteko arazorik izan ez dezan, jatorrizko forma 

eta sendotasuna galdu gabe. 

Landatuko den eremuak gutxienez metro bateko sakonera izan behar du. 

Metro bat baino gutxiagoko sakonera duten eremuen kasuan, salbuespen gisa, 

zuhaitzak landatzeko baimena emango da, honako baldintza hauek betetzen 

badira:  

 Aireztapen- eta drainatze-sistema bat martxan egon behar da. 

 Lurzoruan porositate kantitate handia beharko da gehiegizko ura drainatu 

ahal izateko. 

 Landaketak dunetan edo zoru % 100 hareatsuetan egiten badira, 

landaketa-zuloan dagoen harea hustu ondoren, bete egin beharko da 

eremu sakonenean eta alboetan hainbat tamainatako inerteen nahasketa 

botata, azpian sustraiek hezetasuna eta ainguraketa aurkitu ahal izan 

dezaten. 

 Lur emankorraren ekarpena, hondoko eta alboetako inerteen trinkotzea 

eta sustrai-lurraren landaketa Bulego Teknikoak gainbegiratu beharko ditu 

beti. 

 Buztin kantitate handiko lurzoru trinkotuetan -oxigenazio eskasa izan 

dezakete landaketa-ohean-, landareek hazten jarraitzeko ongarritze- eta 

ureztatze-sistema jarraitua beharko da. Horretarako, tantaka ureztatzeko 

sistema bat instalatuko da. 

 Substratuaren porositate handia eta ura gordetzeko ahalmen egokia 

bateragarri egiteko, gomendatzen da landaketa-ohearen  % 40  gutxienez 

inerteez, apar-harriz edo landareak gordetako ura eskuratzeko moduko 

beste material batez osatuta egotea. 

 Zorua ez trinkotzeko eta harrien azpian ura gordetzeko, inerteen, obra-

hondakinen eta beste solido batzuen konglomeratu bat jar daiteke apar-

harriaren ordez. Neurri horren helburua da sustraiei beharrezko 

hidratazioa lortzeko giro egokia eskaintzea, batez ere estres hidrikoa 

dagoenean. 

 Txorkoen inguruan, espaloietarako zolek sustraien aurkako irtenbideak 

izan beharko dituzte, hala nola, plastikoak edo sareak. 

 Estalkien gaineko landaketen kasuan, funtsezkoa izango da landaketa-

ohearen hondoa isolatzea zoladuraren gainean urarekiko erresistentea 

den geruza iragazgaitz batekin. 

 Sakonera mugatuko eremuetan, lurzoruaren gutxieneko sakonera aldatu 

egiten da landatu beharreko zuhaitzaren tamainaren arabera:  

 80 cm zuhaitz handietarako 

 70 cm zuhaitz ertainetarako 

 60 cm zuhaitz txikietarako  

 Ezin izango da zuhaitzik landatu sakonera txikiagoan. 

Nahitaezkoa da txorkoek gutxieneko baldintzak betetzea azalerari eta 

lurzoruaren bolumenari dagokienez, zuhaitzen garapen egokia bermatzeko. 

Landaketa-zerrendaren hedadura zuhaitzak izango duen neurriarekiko 

proportzionala izan behar da. Garrantzitsua da nabarmentzea txorkoak 

zabalagoak eta sakonagoak direnean, baldintza hobeak sortzen direla zuhaitzak 

garatzeko. 

Gainera, funtsezkoa da kontuan hartzea tamaina txikiko txorkoek arazoak 

eragin ditzaketela, hala nola, zoladurak altxatzea. Beraz, landaketak egiteko 

honelako txorkoak hartu behar dira kontuan: 

 Txorko indibidualak 

 Txorko jarraituak 

 Zoladura iragazkorra eta estalkia duten txorkoak 

 

21.2.- Txorko indibidualak  

Txorko indibidual berri baten gutxieneko neurriak: 1 m x 1 m x 1 m-ko 

sakonera, forma karratuko txorkoen kasuan. Dimentsio horiek murriztu ahal 

izateko, aldez aurretik justifikatu egin beharko da. Orohar, ahalik eta espazio 

handiena duten txorkoak gomendatzen dira (1,20 eta 1,50 artean), betiere 

espazio nahikoa badago zerbitzuentzat eta oinezkoen joan-etorrientzat. 

Ordenantza honen barruan ondoko jarraibideak zehazten dira, garapenaren 

aldetik edo zoladurarekin egon daitezkeen arazoak gutxitzeko: 

 Txorkoek forma errektangular luzea izatea eta oinezkoen joan-etorriaren 

norabidean jartzea gomendatzen da, txorko zirkularrak edo karratuak 

erabili beharrean. 

 Txorkoaren azalera egokia izan behar da zuhaitzen tamainarako, eta 

gutxienez metro karratu bateko azalera eta gutxienez 0,8 metroko 

zabalera bermatu behar ditu zuhaitz txikientzat. Espaloi estuen kasuan, 

zabalera hori murriztu egin daiteke, Bulego Teknikoak ebaluatu ondoren. 

o Metro bateko sakonera izango dute. Arestian azaldu bezala, ordea, 

eta salbuespen gisa, sakonera mugatuko eremuetan ere zuhaitzak 

landa daitezke, baldintza berezi batzuk beteta.  

o Txorko bat irekitzeko indusketa-lanetan, nahitaezkoa da 

hormigoizko hondarrik edo eraikuntzako materialik ez geratzea 

txorkoaren hondoan eta alboetan. Elementu horiek murriztu egiten 

dute sustraiak garatzeko dagoen espazioa. Gainera, debekatuta 

dago zerbitzuetarako edozein azpiegitura lineal jartzea, publikoak 

nahiz pribatuak izan, ureztatze-sarea izan ezik. Salbuespen gisa, 

zerbitzu batzuk baimendu ahal izango dira, betiere behar bezala 

babesten badira. 

o Txorkoan azalera porotsua jartzea aukeratuz gero, kontuan hartu 

behar dira zuhaitzak aurrerago izango dituen neurriak (ikus PLAN 

ZUZENTZAILEA), eta “Zoladura iragazkorra eta estalkia duten 

txorkoak" atalean ezarritako gutxieneko baldintzak bete behar dira. 

 

21.3.- Zoladura iragazkorra eta estalkia duten txorkoak 

Horrelako zoladurak erabiltzeak abantaila bat dakar: oinezkoentzako 

espazioa handitu egiten da, lurra berdindu eta oztopo arkitektonikoak kentzen 

baitira. Hala ere, funtsezkoa da kontuan hartzea estalki mota horiek uraren 

infiltrazio-abiadura eta lurzoruaren eta atmosferaren arteko gas-trukea murriztu 

egiten dutela. 

Beraz, bere erabilera eremu espezifikoetara mugatzea gomendatzen da. 

Horrelakoa jartzea aukeratzen bada, funtsezkoa da txorkoan azalera libre 

handiagoa bermatzea. Gainera, denborarekin, estaldura-elementuen arteko 

espazioak buxatu egiten dira, eta, beraz, mantentze-lan egokiak egin behar dira 

drainatze-arazoak prebenitzeko. 

Horrelako zoladurak erabiltzea pentsatzen denean, gutxieneko baldintza 

batzuk bete behar dira, besteak beste: 

1. Lurzoruan eta zuhaitzean eragin negatiboa izan dezakeen edozein 

iragazgaizte edo trinkotze saihestea. 

2. Zuhaitzaren enborrari hazten uztea, eragozpenik eta zauririk eragin gabe, 

txorkoaren estalkiaren forma eta diseinua bere horretan mantenduz, 

deformaziorik eta hausturarik gabe. 

3. Txorkoaren estalkia erraz altxatzeko modukoa izan behar da, garbiketa- 

eta mantentze-lanak errazteko. 

4. Landaketaren trazadura osoan, txorko-estalki sistema sendoa mantendu 

behar da. Sareta motako estaldura-sistema aukeratzen bada eta eredu 

berri bat sartzen bada, horrelako materiala gorde egin beharko da 

kendutako edo kaltetutako elementuak ordezteko, besteak beste. 

"Plataforma bakarreko" eremuetan, espaloiak maiz garbitzen badira edo 

garbiketarako produktu kimiko gogorrak erabiltzen dituzten edukiontzietatik hurbil 

badaude, salbuespen gisa, plaka solidoak erabil daitezke aldi baterako hesi gisa. 

Plaka horiek behin-behinean jar daitezke mantentze-lanak egiteko, zuhaitzei 

kalterik egin gabe. 

 

21.4.- Txorko jarraituak 

Txorko jarraituak azalera estuko zoladurarik gabeko zerrendak izaten dira 

eta landaredia landatzeko 2 metro baino gutxiagoko zabalera izaten dute. Txorko 

jarraitu horien diseinuan, funtsezkoa da honako alderdi hauek kontuan hartzea: 

1. Kalitate handiko lur bejetalaren bolumenak gutxienez 1,5 metroko luzera, 

1,5 metroko zabalera eta metro bateko sakonera izan behar du txorko 

bakoitzean, zuhaitz bakoitzaren inguruan. Beharrezkoa bada, berritu 

egingo da landaredia hazteko baldintza egokiak ziurtatzeko. 

2. Funtsezkoa da diseinuak pasabidea ez oztopatzea hainbat eremutan, hala 

nola, galtzadetan, saltokietan, garraio publikoko geralekuetan eta beste 

gune publiko batzuetan. Txorko jarraituen antolaketa planifikatu egin 

behar da, herritarrek zerbitzu horiek eskuratzeko eta mugitzeko 

eragozpenik izan ez dezaten. 

 

22. artikulua.- Lur erabilgarriaren bolumena eta azalera iragazkorra  

Txorkoaren tamaina edozein izanda ere, funtsezkoa da gutxieneko lur-eremu 

eraginkor bat ziurtatzea, zuhaitzak ondo garatzeko. Gune horrek baldintza 

agronomiko egokiak bete behar ditu, eta bertan ez da egongo zerbitzuen 

kanalizazio-azpiegitura publiko edo pribaturik, ureztatze-sarea izan ezik.  

Jarraian, funtsezko alderdiak deskribatzen dira: 

 Ebaluatu behar da ea eremu berde berrietan seinale informatibo edo 

hezigarriak jarriko diren. 

 Seinaleetan intereseko gai kulturalak, ekologikoak, botanikoak edo 

paisajistikoak landu daitezke, eta guztion elementuekiko errespetua 

sustatu. 

 Zolatu gabeko eta zolatutako eremuetan, prestatutako lurzoruaren 

bolumena zuhaitzak izango duen hazkudearekin proportzioan egongo 

da.  

 Sustrai-sistema urez ito ez dadin, landatu aurretik, drainatze-geruza bat 

jarri behar da. Material porotsuz osatuta egongo da (adibidez, legarra, 

harea, turba edo lurrustela), eta 10 eta 15 cm arteko lodiera edukiko du. 

Geruza horren gainean jarriko da zuhaitza. 

Gainera, drainatze-geruzaren gainean dagoen azalerak iragazkorra izan behar 

du, lurzorua une oro aireztatuta egoteko. Azalera hori desberdina izango da 

inguruaren arabera, eta PLAN ZUZENTZAILEAn adierazitako zehaztapenak beteko 

ditu. 

22.1.- Lurraren bolumena 

Zuhaitz bat landatzeko, beharrezkoa da sustraiak ondo hazteko substratu-

bolumen bat edukitzea. PLAN ZUZENTZAILEAn zehaztuta dago zuhaitz-tamaina 

bakoitzak behar duen lurzoruaren bolumena eta kalitatea. 

 

22.2.- Inpermeabilizatu gabeko azalera 

Funtsezkoa da inpermeabilizatu gabeko azalera bat edukitzea, gasak askatzeko 

eta zuhaitzak ura eta nutrienteak xurgatzeko. Aireztapen-azalera hori izan 

daiteke zolatu gabeko lurzorua, edo material porotsuekin zolatutakoa, edo txorko 

baten bidez mugatua (zorua inpermeablea den eremuetan). 

 

23. artikulua.- Lurpeko zerbitzuak 

Hiri-espazio baten diseinua edo lehendik dagoen espazio baten eraberritzea 

planifikatzen denean, funtsezkoa da zorupeko espazioaren egokitzapena 

kontuan hartzea, zuhaitzen sustraiak arazorik gabe garatzeko eta hodiekin, 

zerbitzu-sareekin eta zoladurekin gatazkarik ez sortzeko. Hori lortzeko, ahal den 

guztietan, gutxieneko distantziak mantendu eta baldintza minimo batzuk bete 

behar dira. Hona hemen baldintza horiek: 

1. Lurpeko zerbitzu-lineak inpermeabilizatu eta babestu egin behar dira, eta 

sustraien aurkako sareak edo hesiak erabili. Zuhaitzak gertu badaude, 

zerbitzuak hormigoitu egin beharko dira. Zerbitzu guztiak —txorkoen 

inguruko zoladura barne— babestu egin beharko dira, sustraien aurkako 

sistemak erabiliz. 

2. Zerbitzu linealen azpiegiturak paraleloan jarri behar dira, txorkoaren 

lerrotik kanpo, gutxienez 1,5 metroko tartea utzita txorkoaren ertzetik edo 

landareen eremutik. 

3. Azpiegitura horiek, gutxienez, lurrazaletik metro bateko sakoneran 

egongo dira (ahal dela, 1,5 metro). 

4. Gutxienez 2 metroko distantzia egongo da landaketa-eremuen eta 

edozein erregistro-kutxatilaren edo lurpeko zerbitzu-azpiegituraren 

artean (adibidez, hiri-hondakin solidoak biltzeko erabiltzen diren lurpeko 

edukiontziak). 

Neurri horien helburua da sustraien eta lurpeko zerbitzuen azpiegituren artean 

interferentziarik ez gertatzea, eta, hala, zuhaitzak ondo haziko direla ziurtatzea 

eta inguruan ahalik eta arazo gutxien sortzea. 

24. artikulua.- Landaketa-esparruak 

Lerrokadura bateko bi zuhaitzen arteko tartea kontu handiz kalkulatu behar da, 

batez ere zuhaitz bakoitzaren adaburuak hartuko duen zabalera maximoa 

kontuan hartuta. 

Gainera, jarraibide hauek hartu behar dira kontuan:  

 Tamaina desberdineko zuhaitzen bi lerrokadura behar direnean, 

erreferentzia gisa espezieen arteko batezbesteko distantzia erabiltzea 

aholkatzen da. 

 Zuhaitzak oztopo bisualak edo akustikoak izateko edo itzala sortzeko 

landatzen direnean, aukera dago haien arteko espazioa murrizteko. 

Adibidez, distantzia 3 metrotara murriztu daiteke adaburu luzexkak 

dituzten espezieak badira. 

 

Horrela eginez gero, zuhaitzek lerrokaduretan tarte egokia izatea bermatuko da, 

adaburuak osasun betean garatzeko, elkarri ez kaltetzeko eta hiri-paisaiaren 

diseinuan harmonia sustatzeko. 

 

25. artikulua.- Espezieak aukeratzea 

Herriko zuhaitz-espezieak hautatzeko, lehenengo, azterketa bat egin behar da. 

Aukeraketak eragin handia du ingurunearen estetikan eta segurtasunean, 

jasangarritasunean eta kudeaketa finantzarioan.  

Horretarako, ZARAUZKO ZUHAITZEN PLAN ZUZENTZAILEAn jasotako xedapenak 

jarraituko dira (148. orrialdetik 165. orrialdera, biak barne).  

 

26. artikulua.- Zurkaitzak jartzea 

Zurkaitzak funtsezkoak dira zuhaitz landatu berrien egonkortasuna eta 

bertikaltasuna bermatzeko, haizeak ez botatzeko eta sustraiek lurra etengabe 

ukitzen dutela bermatzeko, landaketak arrakasta izan dezan. Landaketa-eremu 

berri guztietan banakako babesak edo zurkaitzak jartzea sustatuko da. 

Zurkaitzak landaketa-garaian jarriko dira. Zurkaitza bertikalki kokatuko da, 

enborrarekin lerrokatuta eta gutxienez 20 cm-ko distantzian. 2 finkagailu erabiliko 

dira gutxienez: bata zurkaitzaren goiko muturrean eta bestea haren altueraren 

2/3era. Behar-beharrezkoa da zurkaitz guztiek lerrokadura osoan kokaleku 

uniformea izatea. Horretarako, zurkaitz-mota hauek erabiliko dira:  

 Tratatutako zurezko oin bat, bi edo hiru, nahiz eta bi oineko zurkaitzak 

erabiltzea gomendatzen den. Joan-etorri handia edo bandalismoa 

dagoen eremuetan, listoi edo egur bidez lotutako lau zurkaitz jarriko dira. 

 Hiru oineko babesgarri metalikoa (batez ere, baterian aparkatzen den 

bideetan edo galtzadan egindako landaketetan). 

Zurkaitza zuhaitzari eusteko, kautxuzko tirak erabiltzen dira. Tirak zuhaitza 

besarkatuko du, eta zurkaitzari bakarrik lotuko zaio (punta, grapa, zigilu doigarri 

eta abar erabiliz). Zinta ondo jartzeko, zurkaitzaren eta zuhaitzaren artean 

gurutzatu behar da, zortzi baten forma emanez. 

Oso-oso garrantzitsua da zuhaitzari kalterik ez egitea, korapiloen, urraduren, 

zaurien edo estutzeen ondorioz. Erabilitako materiala iraunkorra izango da 

(gutxienez 3 edo 4 urtez iraun behar baitu) eta biguna, zauririk ez egiteko. 

Elastikotasuna ez da funtsezkoa, enborraren hazkundeak korapiloaren 

elastikotasuna gaindi baitezake. Dena den: 

 Loturak lasaiak izango dira, ebakirik ez egiteko. 

 Landarearen eta zurkaitzaren artean jarri behar dira, zauriak 

prebenitzeko. 

 Ez gogorregi (ez itotzeko), ez bigunegi (erabilgarriak izateko). 

 Beti zurkaitzean lotuko dira iltzeekin, grapekin edo urkilekin, ez 

irristatzeko. 

 Aldian behin berrikusi egin behar dira, falta direnak jartzeko, estuegi 

daudenak lasaitzeko, etab. 

 Enborra udaberriaren amaieran eta udaren hasieran loditzen denez, 

bereziki landatu ondorengo bigarren eta hirugarren urteetan, loturak lasai 

mantendu behar dira, eta udako aldi horietan berrikusi. 

Zuhaitza lurrean ondo finkatzen denean kenduko dira zurkaitzak. 

 

4. kapitulua. Zuhaitzak mantentzea 

27. artikulua.- Ikuskapen teknikoak 

Aldian-aldian, Bulego Teknikoak zuhaitzen kontrol zorrotzak egingo ditu. 

Ordenantza honek jarritako aplikazio-eremuaren barruan berrikusiko dira, arazo 

fisiologikoak, patologikoak edo egonkortasun-arazoak identifikatzeko. Ikuskapen 

horien erregistro zehatza egingo da, eta gorabehera esanguratsuenak 

nabarmenduko dira. 

Inbentarioa eguneratzea —zuhaitzen geoerreferentziazioan oinarrituta— 

funtsezkoa da arriskuak kontrolatzeko. Zarauzko Udalak zuhaitzen inbentario 

geoerreferentziatu bat dauka. Horri esker, internet-konexioa duen edozein 

gailutik kontsulta daiteke informazioa. 

Inbentarioa etengabe berrikusi eta eguneratuko da. Prozesu horretan, udalerriko 

zuhaizti berriak sartuko dira, eta zuhaitzen bilakaera ebaluatu.  

Ikuspegi horrek datu zehatz eta eguneratuak edukitzea bermatzen du, eta 

arriskuen kontrola eraginkorra izatea. Horrela lortuko da Zarauzko zuhaizti 

urbanoak modu proaktiboan eta jasangarrian kudeatzea. 

 

Ikuskapenaren I. fasea: hasierako ikuskapen bisuala 

Ikuskapen bisualaren hasierako fasean, udalerriko inbentariotik aldez aurretik 

aukeratutako zuhaitzak aztertuko dira. Ikuskatzaileak arreta berezia jarriko du 

balizko arriskuen ondorioz esku-hartzea behar duten zuhaitzetan. Ikuskapenak 

zuhaitzaren ustezko arriskuaren balorazioa egingo du, eta ekintza espezifikoak 

proposatuko ditu, identifikatutako arriskuaren arabera. 

 

Ikuskapenaren II. eta III. fasea: ikuskapen bisual zehatza eta aurreratua 

Ikuskapenaren II. eta III. faseetan, konplexutasun bereziak edo aparteko 

ezaugarriak dituzten zuhaitzak identifikatuko dira, alegia, arrisku-ebaluazio 

zehatzagoa behar dutenak. ZUHAIZTIAREN ARRISKUA EBALUATZEKO FORMULARIOA 

(ISA) erabiliko da. Datu zehatzak ematen ditu, azterketa sakonagoa egiteko. 

Fitxa honetako datuak: 

 Datu orokorrak. 

 Dianaren ebaluazioaren datuak. 

 Eremuaren faktoreak. 

 Zuhaitzaren osasuna eta espeziearen profila. 

 Karga-faktoreak. 

 Akatsen deskribapena eta analisia (huts egiteko probabilitatea). 

 Arriskuaren kategorizazioa. 

 Balorazio osoa, jarduera-proposamenak eta horiek gauzatzeko premia. 

 

Barneko edo ezkutuko akatsak dituzten aleen kasuan, testifikazio-tresnekin 

egingo da txekeoa. Erabili beharreko ekipoen artean honako hauek daude: 

erresistografoak, tomografo sonikoak, Tree Radar, mugimendu-sentsoreak eta 

Airspade. Alearen ezaugarrien eta ikuskapen-eremuaren arabera hautatuko da 

bata edo bestea. 

Zuhaitz baten istripu-arriskua ebaluatu ondoren, arrisku hori murrizteko aukera 

bat edo batzuk proposatuko dira, eta hiri-ingurunerako egokiena aukeratu. 

Zuhaitz bakoitzaren ustezko arriskuaren kategorizazioan oinarrituko da 

aukeraketa hori, eta, gainera, jarduketa bakoitzari larrialdi-maila bat jarriko zaio. 

Ikuspegi horri esker, lehentasuna emango zaie ikuskatutako zuhaitzen eta 

palmondoen arriskua arintzeko beharrezkoak diren esku-hartzeei. 

Proposatutako jarduketetarako, lehentasun bat jarriko da, handienetik txikienera 

doan urgentziazko eskala bati jarraituz, honako balio hauekin: 

 Berehalakoa: lehenbailehen egin beharreko jarduera. 

 Presakoa: datozen hilabeteetarako programatutako jarduera. 

 Lehentasunezkoa: gehienez ere bi urteko eperako programatutako 

jarduera. 

 Programatua: etorkizunerako programatutako lanetan sartutako jarduera. 

Sailkapen horren arabera inplementatuko dira neurri zuzentzaileak, eta horrela 

bermatuko da segurtasuna, Zarauzko zuhaizti urbanoekin lotutako istripuen 

arriskua eraginkortasunez murriztuz. 

 

28. artikulua.- Zuhaitzak moztea 

Zuhaitza moztu egingo da lehor dagoenean, arriskua sortzen duenean edo 

egoera eskasean eta berreskuraezinean dagoela uste denean. Zuhaitzak 

mozteko, aldez aurretik Bulego Teknikoaren baimena lortu behar da. Zuhaitzak 

mozteko arrazoi hauetakoren bat bete beharko da: 

 Pertsonentzat edo haien segurtasunarentzat arrisku larria sortzen duten 

zuhaitzak. 

 Arrisku handia izan gabe ere, bizitzaren amaierara iritsi diren zuhaitzak, 

edo egiturazko akats larriak dituztenak eta, horien ondorioz, bideraezina 

denean jarraitzea eta bere funtzioak betetzea. 

 Udal teknikarien iritziz, bidearen ezaugarrietara eta/edo kokalekura ez 

egokitzeagatik, ordezkatu edo behin betiko kendu behar diren zuhaitzak. 

 Gaixotasun infekzioso larri baten ondorioz etorkizuneko garapena 

bideraezina duen zuhaiztia eta beste zuhaitz batzuen egoera fitosanitario 

ona arriskuan jar dezakeena. 

 Zuhaitz lehorrak edo zutik hilda daudenak. 

 Obra zibileko elementuetan kalteak eta interferentzia larriak eragiten 

dituzten zuhaitzak. 

 

Herrian dagoen lurzoru pribatuan zuhaitzak mozteko, hirigintza-lizentzia beharko 

da, Euskadiko Lurzoruari eta Hirigintzari buruzko uztailaren 20ko 2/2006 

Legearen 207.1 t) artikuluaren arabera. 

Mozketa denean aukera bideragarri bakarra, hori konpentsatu egin behar da, 

mozketa egin den leku berean edo beste batean balio bereko landareak landatuz. 

Mozketa egin zen leku berean landaketa berria egitea teknikoki bideragarria ez 

denean, konpentsazio-neurri hauetako baten bidez ordeztu beharko da:  

 Udal titulartasuneko espazio publikoetan landatzea. 

 Balio hori ordezkatzen duen diru-kopuru bat ordaintzea (mintegiko 

ordainketa-gutuna). 

 

Lehenengo kasuan, Bulego Teknikoak zehaztuko ditu kokapena eta 

konpentsazio gisa erabiliko diren espezieak. Bigarren kasuan, interesdunak 3 

hilabeteko epean baliatu beharko du aukeratzeko eskubidea, dagokion udal 

organoak jakinarazten duenetik zenbatzen hasita. 

Prezioen balorazioan desadostasunak edo desakordioak badaude, ordeztu 

beharreko aleen balio komertziala antzeko aleek eta kalibreek mintegian duten 



 
 

Página 32 de 49 
 

prezioaren arabera kalkulatuko da. Prezio horri garraioa, landatzea, zurkaitzak 

jartzea eta lehen ureztatzea gehituko zaizkio. 

Era berean, desadostasunak badaude, Bulego Teknikoak hirugarren bati eska 

diezaioke balioa kalkulatzeko. Hirugarren hori lorezaintza-enpresa gaitu bat 

izango da, eta objektiboki aplikatuko du Granada Arauak zehazten duen 

balorazio-metodoa (ordenantza honetako 47. artikulua). Azkenean, Bulego 

Teknikoak zehaztuko du balioa. Neurri hori kalte-ordain gisa aplikatuko da 

mintegiko ordainketa-gutunarekin, eta horrela bermatuko da ebaluazio 

koherentea eta eguneratua egin dela balorazio-gatazkak ebazteko prozesuan. 

 

29. artikulua.- Lurzoruan area pasatzea eta azaletik aitzurtzea 

Aitzurtzearen helburua da zuhaitza landatuta dagoen lurraren egitura hobetzea, 

hobeto drainatzeko, aireztatzeko eta lurra ez trinkotzeko. Lan horren bidez, 

lurzoruaren gaineko geruza 15 cm-ko sakoneraraino mugituko da, gasak 

trukatzeko eta ura (euritakoa eta ureztaketakoa) xurgatzeko. 

 

30. artikulua.- Belar txarrak kentzea 

Txorkoetako landaredia kudeatu egingo da, ingurune osasuntsua eta estetikoki 

atsegina edukitzeko, eta jorraketa bidez landare arrotzak saihestuko dira.  

Jorraketaren alternatiba gisa, txorkoetan lore-hazien nahasketak landatu ahal 

izango dira. 

Zuhaitz-txorkoan edo zuhaitzaren inguruan nahi ez den landaredia kentzeko 

egingo da jorraketa. Lan horiek nagusiki eskuz egingo dira.  

 

31. artikulua.- Ongarriketa 

Ongarritzea landaketa unean egingo da, ongarri sintetiko eta organikoen bidez. 

Landaketaren ondoren ongarriketa puntualak egin behar badira, udaberrian egin 

beharko dira. 

Onartuta dago sustrai-sistema hazteko hormonak erabiltzea landaketa unean. 

Txorko jarri berrietan ureztatze bidezko ongarriketak egin daitezke. 

Sustraiak mikorriza daitezke, bai landatzeko unean bai beranduago. 

Baimenduta dago endoterapia erabiltzea. 

Lorezaintza zerbitzua kontratatzeko baldintza teknikoetan zehaztuko da zein 

ongarritze-plan proposatzen den zuhaitzentzat. 

32. artikulua.- Lurra estaltzea 

Txorkoak lurrez estaltzeko, materia organikoa erabiliko da (inguruan eskuragarri 

dauden materialak): inausketa-hondakinen birrintzeak, hosto bidezko geruzak, 

hartzitutako materia organikoa, zurezko hondakinen nahasketak, zerrautsa, 

algak edo diametro txikiko inerteak. 

Espezie samofiloen kasuan, dunetako hondarra erabil daiteke, txorkoaren eta 

galtzadaren altuerak berdindu arte. 

Debekatua dago alearen leporaino legarra edo erretxinadun kautxua erabiltzea. 

 

33. artikulua.- Ureztaketa  

Urtero, ureztaketaren plangintza egingo da, hainbat elementu edo ureztatze-

mota kontuan hartuta. Lorezaintza enpresaren ardura da ureztaketa. 

Landaketa berri baten osteko lehen urtean, estres hidrikoko aldietan, entitate edo 

pertsona sustatzaileak zuhaitza hazteko adinako ureztaketa bermatu beharko du. 

Ondoko lau urteetan, lorezaintza enpresak beharra dagoenean bakarrik 

ureztatuko ditu zuhaitz berriak. 

Landaketa berrietan, tanta-jarioko ureztaketa-sistema ezarriko da, alea errotzen 

den arte. 

 

34. artikulua.- Tratamendu fitosanitarioak 

Udalerriko zuhaitzen osasuna bermatzeko, ezinbestekoa da izurriteak 

kudeatzeko neurriak ezartzea. Neurri horiek gomendagarriak izateaz gain, legez 

araututa daude irailaren 14ko 1311/2012 Errege Dekretuan, produktu 

fitosanitarioen erabilera jasangarria bermatzeko. 

Izurrien kudeaketa integratuak hainbat neurriren aplikazio haztatua eskatzen du: 

neurri biologikoak, bioteknologikoak, kimikoak, kulturalak edo landare-

hautaketakoak. Helburua da produktu fitosanitario kimikoen erabilera ahalik eta 

gehien mugatzea, eta izurriak kalte ekonomiko onartezinak eragiteko mailen 

azpitik mantentzea. Bulego Teknikoak, zerbitzua ematen duen enpresarekin 

batera, aplikatuko diren tratamendu guztiak diseinatuko ditu, eta izurri berrien 

aurka borrokatzeko dauden neurrien eta produktuen berri emango die jabekideen 

komunitateei. 

 

35. artikulua.- Inausketa-lanak 

Inausketak egiteko jarraibideak jasota daude ZARAUZKO ZUHAITZEN PLAN 

ZUZENTZAILEAn (49. orrialdetik 62. orrialdera, biak barne). 

36. artikulua.- Elementu hilak edo arriskutsuak kentzea 

Premiaz kenduko dira hilzorian dauden edo arrisku potentziala eragiten duten 

zuhaitzak, egindako ikuskapen teknikoetan zehaztutakoaren arabera. Ale horien 

ordez, ZUHAITZEN PLAN ZUZENTZAILEAn jarritako zuhaitz-espezieen katalogoko 

aleak jarriko dira, ordenantza honen 24. artikuluan ezarritakoarekin bat etorriz. 

Udal zerbitzu teknikoek ebaluazio bat egingo dute konpentsazio hori egiteko 

kokaleku egokiena zehazteko (leku berean edo alboko eremuetan).  

4. TITULUA.- Zuhaitzak babesteko oinarrizko arauak 

I. kapitulua. Xedapen orokorrak 

37. artikulua.- Gutxieneko dokumentazioa 

Ordenantza honen 11. artikuluaren arabera, zuhaitzak dituzten bideei eragiten 

dieten ohiko plangintza eta obrak gauzatzean, nahitaezkoa da proiektuak atal bat 

edukitzea zuhaitz eta berdeguneen afekzioei eta emandako konponbideei buruz. 

Plangintzatik eta hirigintza-lizentzietatik (obra arruntak) eratorritako urbanizazio-

proiektuetan zuhaitzak dauden espazio libre edo bideak sartzen badira, 

lorezaintzako eranskin edo kapitulu bat izan beharko dute, halakorik aurreikusten 

bada. Dokumentu horretan, lorategi-eremuetan dauden obra, instalazio eta 

landaketa guztiak diseinatu, deskribatu eta baloratuko dira. Horrez gain, lehendik 

dagoen eta/edo jarriko den landaretza ere sartuko da, bai horien egoera eta 

ezaugarriak ere. 

Eranskin edo kapitulu hori zuhaiztiaren eta herriaren ikuspegi integraletik egin 

behar da. Zuhaitzak egiturazko elementu baldintzatzaileak izango dira 

urbanizazio-proiektuetan. Gutxienez, informazio hau jasoko da: 

a) Zein ale babestu, birlandatu edo kendu behar den zehaztuko da 

(dagokien seinaleztapena jarrita). Urbanizazioak eragindako zuhaiztia 

aldatu edo kendu behar bada, hori egiteko baldintzak jarriko dira. Aleak 

ordezkatu behar badira, batetik, horiek kentzeko beharra justifikatu 

beharko da, halakorik gertatuz gero; eta bestetik, ordezkatuko diren 

aleek karbono dioxidoa xurgatzeko daukaten ahalmena berrezartzeko 

ingurumen-konpentsazioa neurtuko da. 

b) Landaketa-eremuen itxiturak mugatu egingo dira, eta makinen 

pasabideak seinaleztatuko dira. 

c) Ale isolatuak babesteko neurriak. 

d) Beheko adarrak inausteko, lotzeko edo seinaleztatzeko beharra. 

e) Beste babes-neurri batzuk definituko dira. 

f) Lur bejetala kendu eta pilatuko den zehaztuko da (ondoren 

aprobetxatzeko). 

g) Egutegi bat egingo da seinaleak jartzeko, lanak egiteko eta babesak eta 

seinaleak kentzeko. 

 

II. kapitulua. Neurri babesleak eta zuzentzaileak, obrak egin bitartean 

38. artikulua.- Inpaktuak minimizatzea 

Zuhaitzak dauden eremuetan obrak egin behar badira, ahalik eta kalte eta 

hondamen gutxien eragiteko moduan proiektatu eta gauzatuko dira. 

 

39. artikulua.- Obretako langileei informazioa ematea 

Obren ardura duen kontratista behartuta dago langile guztiei gai hauei buruzko 

informazioa ematera: landaredia kontserbatzeak duen garrantzia, seinaleen 

esanahia eta, hala badagokio, kalteen ondoriozko zigorrak. Kategorikoki 

adierazten da zuhaitzak ez direla erabili behar obrako lanak egiteko tresna edo 

euskarri gisa. 

Guztiz debekatuta dago zuhaitzak erabiltzea seinaleak jartzeko, sokak edo 

kableak, erremintak edo makinak lotzeko, eta, fatxadak birgaitzeko obren 

kasuan, materiala zuhaitzen eremuan pilatzeko.  

 

40. artikulua.- Baimendu gabeko jarduerak 

Hiri-plangintzatik edo obra arruntetatik eratorritako jardueretan (aurretik dagokion 

lizentzia lortu ondoren), oro har debekatuta dago honako jarduera hauek egitea 

landaredi-eremu mugatuetan: 

 Obrako txabolak jartzea. 

 Eraikuntzako zaborra botatzea (zementua, disolbatzaileak, erregaiak, 

olioak, hondakin-urak, etab.) 

 Eraikuntzako materialak pilatzea. 

 Sua piztea. 

 Makinak zirkulatzea. 

 Lurraren maila aldatzea. 

 

Obrako txabola jarri behar bada, ahaleginak egingo dira zuhaitzetatik edo 

zuhaixketatik urrun kokatzeko, baldin eta bide-segurtasunari eragiten ez badio 

eta irisgarritasunari buruzko araudia betetzen badu. 

Debeku horietatik salbuesteko, organo eskudunak zenbait jardueretan hala 

arrazoitu beharko du. Behar bezala justifikatutako larrialdi-egoeretan, Bulego 

Teknikoaren kontsiderazioak eta balorazioak alde batera utzi ahal izango dira, 

baldin eta ziurtatzen bada jarduera bukatutakoan inguru hori ordenantza honetan 

jarritako irizpideen arabera lehengoratu dela. 

 

41. artikulua.- Zuhaitzak babesteko neurri orokorrak 

Zuinketaren prozesuan, argi eta garbi markatuko da zein zuhaitz babestu eta zein 

kendu behar diren. Landaredia obrak hasi aurretik babestuko da, eta, bereziki, 

edozein makina sartu aurretik. Obrak hasi aurretik, itxitura bat jarriko da 

zuzeneko kalteak (kolpeak, zauriak) nahiz zeharkakoak (lurra trinkotzea) 

prebenitzeko eta makinak ez sartzeko. 

Aldez aurretik itxitura bat jartzea ezinezkoa denean, makinak pasatzeko bide bat 

seinaleztatuko da obrak hasi aurretik. Zuhaitz bakoitzaren aurrean 

seinaleztapen-balizak jarriko dira horretarako, adaburuari kalterik ez eragiteko. 

Zangak irekitzeko lanek dirauten bitartean, arreta berezia eskainiko zaio 

sustraien tratamenduari, eta horrela ziurtatuko da zuhaitz urbanoen sustrai-

sistemaren babesa eta osasuna.  

 

42. artikulua.- Landaredi-eremuak babestea 

Teknikoki eraginkorragoa denez landarediak multzotan edo eremuetan babestea, 

irizpide orokor hau ezartzen da: landaredi-eremuak babes-hesi batekin hesitu 

behar dira. Hesiak erresistentea izan behar du, eta gutxienez 1,20 m-ko altuera 

izan behar badu ere, 1,80 m-koa izatea gomendatzen da. 

Zuhaitzen adaburuen proiekzioen batura baino handiagoa izango da babestutako 

eremua; alegia, honako hau izango da itxituraren eta proiekzioaren arteko 

gutxieneko distantzia: 

 2 m, oro har zuhaitzentzat. 

 4 m, zutabe-itxurako espezieentzat. 

 

Hostoetan pilatutako hautsak landaredia kaltetu badezake, maiz-maiz garbituko 

dira, eguraldiaren arabera. 

 

43. artikulua.- Zuhaitzak kolpeetatik babestea 

Zuhaitzak babes-eremu baten barruan sartzea ezinezkoa denean, banakako 

babes-itxitura jarriko da enborraren inguruan. Itxitura hori material erresistentez 

egin beharko da, eta gutxienez 2 metroko altuera izango du. Halakoetan, material 

barrubiguna jarriko da leku hauetan; 

 Itxiturarekin kontaktuan dagoen enborraren zatian. 

 Loturak enborraren azala ukitzen duen lekuan.  

 Sustraiaren lepoaren eremuan, beharrezkoa izanez gero. 

 Makinak pasatzen diren guneetan dauden adar baxuenak (3,5 m-tik 

beherakoak) behar bezala seinaleztatuko dira eta bigungarri arin batekin 

babestuko dira. 

 

Horrela babestuko dira zuhaitzak, obrek herriko zuhaitzen egituran duten 

inpaktua minimizatzeko eta haien osasuna zaintzeko.  

 

44. artikulua.- Babesa, zangak irekitzen diren bitartean 

Zangak irekitzean eta beste indusketa batzuetan honako argibide hauek hartu 

behar dira kontuan: zangak edo hondeaketak ez du inbaditu behar sustraien 

oinarria. Hori ezinezkoa bada (lurpean beste zerbitzu batzuk daudelako), 

indusketak hasi aurretik ahaleginak egingo dira jarduketak zuhaitzari ahalik eta 

kalterik txikiena egiteko. 

Hondeaketa-prozesuan 3 cm-tik gorako diametroa duten sustraiak aurkitzen 

badira, behar bezala inausiko dira. 10 cm-tik gorako diametroa duten sustraien 

kasuan, ahal den guztietan errespetatu egingo dira, eta ez lehortzeko babestu 

(jutezko bendaje edo manta organiko baten bidez). Sustraiak ez dira edukiko bi 

egun baino gehiago agerian, eta hezetasun-baldintza onetan mantenduko dira. 

Sustrai-ingurua behar bezala zainduko da obrak irauten duen bitartean. 

Ohar horiek ez dira aplikagarriak eta ez dira derrigorrez bete beharko 

herritarrentzako oinarrizko eta funtsezko zerbitzuak berreskuratzeko egin 

beharreko bat-bateko konponketa-lanetan zangak ireki behar direnean. Hala ere, 

zerbitzu edo enpresa arduradunari eskatuko zaio presazko jarduketa horren berri 

emateko, ondoren Udalak egiazta dezan.  

 

45. artikulua.- Babesa, zoladurak aldatzerakoan  

Zoladurak aldatzeko lanetan, kontuan eduki beharrekoak: sustrai asko dauden 

eremuetan, lurreko lehen 10 cm-tan, lurraren ordez, garbitutako ibai-harea jarriko 

da, trinkotu eta estali aurretik. Sustraien oinarrian lurra nibelatzeko lanak ahalik 

eta konturik handienarekin egingo dira. Estaldura jarri aurretik lurra ahalik eta 

gutxien trinkotuko da, baina beti zoladura berriaren egonkortasuna bermatzeko 

moduan. 

 

46. artikulua.- Lehengoratzea 

Obraren arduradunek, lanak amaitu ondoren eta aurrez ezarritako epearen 

barruan, lanak hasi aurreko egoeran utzi beharko dute eremu berdea. Horren 

barruan sartzen da, hala badagokio, aldi baterako kendutako elementuak 

berrezartzea eta sortu diren kalteak konpontzea. Egoera jakin batzuetan, 

lehengoratze partzialak eskatu ahal izango dira obrak irauten duen bitartean. 

 

47. artikulua.- Ikuskapena 

Bulego Teknikoak edo horretarako kontratatutako enpresa espezializatuek 

aldian-aldian zuhaitzen kontrolak egingo dituzte, arazo fisiologikoak, 

patologikoak edo egonkortasun-arazoak antzemateko. Gainera, edozein unetan 

egin ahal izango dituzte ikuskapen-bisitak lanak egiten diren bitartean. Udal 

ikuskaritzek agerian uzten badute indarreko araudia edo memoriaren 

eranskinean ezarritakoa ez dela betetzen, obrak geldiarazi ditzakete, kautelazko 

neurri gisa, dagokion zigor-espedientea ebatzi arte.  

5. TITULUA.- Zuhaitzen balorazioa 

 

48. artikulua.- Granada Araua 

Zarauzko Udalak Granada Araua onartu du, Parke eta Lorategi Publikoen 

Espainiako Elkarteak egindakoa, hiriko zuhaitzen balorazio ekonomikoa egiteko 

metodo gisa, baldin eta kaltearen balorazioan prezio kontrajarriak edo 

desadostasunak badaude. Zuhaitz bat kalteen ondorioz hil edo lesionatu bada, 

Bulego Teknikoak hirugarren bati eskatuko dio zuhaitza baloratzeko Granada 

Arauaren bertsio eguneratuaren arabera, hura indemnizatzeko, 26. artikuluan 

ezarritako irizpideen arabera, beste zigor batzuei utzi gabe.  

Granada Araua aplikatu aurretik, desadostasunik edo prezio kontrajarririk ez 

badago, balorazioa egingo da kaltetutako alea ordezkatzeko irtenbidearen balio 

komertziala zehazteko. Ebaluazio horretan, ale berriaren landaketaren, 

garraioaren eta mintegiko kostuaren prezioa kalkulatuko da. Mintegian dauden 

aleetatik, errotzeko eta hazteko gaitasun handiena duena aukeratuko da. 

Balorazio ekonomikoa egiteko erabiliko den erreferentzia: kostu horien batura eta 

kaltetutako alea kentzeko kostua (motzondoa ateratzea barne). 

Obren kasuan, eraikuntza-enpresak jarritako fidantzatik deskontatuko da kalte-

ordaina, edo dagokion likidazioa egingo da. Granada Arauaren arabera, Euskal 

Autonomia Erkidegoan eta toki-mailan monumentu natural gisa katalogatutako 

zuhaitz bereziak ez dira Granada Arauaren bidez bakarrik baloratuko. Zarauzko 

Udalak, zuhaitza arau horren arabera tasatzeaz gain, haren balio apaingarria 

handitu ahal izango du, zuhaitzaren aparteko balioak kontuan hartuz. Hori 

egiteko, ZUHAITZEN PLAN ZUZENTZAILEko irizpideak eta gomendioak erabiliko ditu.  

6. TITULUA.- Zuhaitz bereziak eta lorategi historikoak 

49. artikulua.- Zuhaitz bereziak eta lorategi historikoak 

Kategoria honetan sartzen dira 2. eranskinean jasotako lorategiak eta 3. 

eranskinean jasotako zuhaitzak eta zuhaitz-multzoak: alde batetik, Zarauzko 

Hiri Antolamenduaren Plan Orokorrean aipatutako lorategi historikoen eta 

zuhaitzen zerrenda (10.4.01 art. Etnografia-, kultura-, natura- edo apaindura-

intereseko ondasunak eta elementuak (eraikinak ez) eta, beste alde batetik, beste 

lorategi batzuk, Plan Orokorraren zerrendan ez egon arren, haien balioa eta 

babes-beharra agerian geratu baita udalerriko lorategi historikoei buruz 2023an 

egindako argitalpenean (Zarauzko lorategien historia, D333-2023 lege-

gordailua), eta horregatik babestu nahi ditu ordenantza honek. 

Babestu beharreko elementuen zerrenda hori handitu edo aldatu ahal izango da 

Alkatetzaren Dekretu bidez, Bulego Teknikoak hala proposatuta. 

 

50. artikulua.- Babes berezia 

Tokiko intereseko aleek ezin izango dute inolako eraginik jasan beren 

segurtasun-eremuan. Tokiko intereseko izendapena duten zuhaitzetatik hurbil 

dagoen eremu baterako planifikatutako edozein proiektu publiko edo pribatuk 

haien kontserbazio perfektua eta garapen-baldintzak bermatu beharko ditu. 

 

51. artikulua.- Kudeaketa eta jarduerak  

Debekatuta dago Bertako Zuhaitz Bereziei eragingo dien edozein jarduera egitea 

(hala nola, horiek suntsitzea, kaltetzea, markatzea edo edonolako objektuen 

euskarri fisiko gisa erabiltzea). Zuhaitz horien inguruko landaredian esku-

hartzeren bat egiteko, aldez aurretik Bulego Teknikoaren eta Ingurumen arloaren 

nahitaezko txosten loteslea beharko da. Txostenean ziurtatuko da ordenantza 

honetan xedatutakoa betetzen dela. 

Lorategi historikoak ezingo dira aldatu. Horietan zerbait egiteko, nahitaezkoa da 

ondare historikoaren balorazioan aditutako enpresa edo pertsona batek egindako 

txostena eskuratzea. 

Lorategi historikoetan zuhaitzak eta zuhaixkak birjartzeko, lorategi hori planifikatu 

zen garaiko paisajismoa errespetatu beharko da. 

Lorategi historikoetan dauden lurpeko zerbitzuek, zoladura aldaketek, sarbideek 

edo beste edozein esku-hartzek lorategi horren proportzioak, estiloa eta 

ezaugarriak errespetatu beharko dituzte, eta jatorrizko lorategi-eremuen  

banaketa mantendu beharko dute, baita jatorrizko diseinutik eta espaziotik 

kontserbatzen dena ere. 

Nolanahi ere, Bulego Teknikoak nahitaezko txostena egin beharko du lorategi 

historikoetan egin daitekeen edozein esku-hartzeri buruz. 

7. TITULUA.- Beste xedapen batzuk 

52. artikulua.- Zuhaitzei eragiten dieten obrak egin aurreko informazioa 

Zuhaitzetan edo beste landare batzuetan eragina duen edozein obra-proiektu 

Bulego Teknikoari jakinarazi behar zaio, txosten loteslea egin dezan. Proiektuan 

izandako edozein aldaketaren berri ere eman behar da. 

 

53. artikulua.- Jarduerak arautzea 

Egin beharreko lan guztiak dagokion proiektuaren arabera egin behar dira. 

Zuhaitzei eta lorezaintzako gainerako elementuei dagokienez, ZUHAITZEN PLAN 

ZUZENTZAILEAn eta ordenantza honetan ezarritakora egokitu behar dira.  

8. TITULUA.- Zigor-araubidea 

I. Kapitulua. Arau orokorrak 

54. artikulua.- Arau-hausteak 

Administrazioko arau-hausteak izango dira ordenantza honetako oharrak 

urratzen dituzten egintzak edo omisioak, Toki Araubidearen Oinarriak arautzen 

dituen apirilaren 2ko 7/1985 Legearen XI. tituluan eta aplikatu beharreko araudi 

sektorialean tipifikatutakoaren arabera. 

 

55. artikulua.- Zigor-prozedurak 

Bulego Teknikoko teknikariek egindako ikuskapenetan ikusten bada ordenantza 
honetan jarritakoa ez dela betetzen, jarduerak eten ahal izango dira, kautelazko 
neurri gisa eta dagokion zigor-espedientea hasi aurretik (1/2023 Legeak, 
martxoaren 16koak, Euskal Administrazio Publikoen zehatzeko ahalari 
buruzkoak dioena betez). Gainera, bai udal zerbitzuek bai edozein pertsona fisiko 
edo juridikok aukera dute ordenantza honen ustezko urraketen berri emateko 
zerbitzu eskudunari. 
 
Administrazio-prozeduraren tramitazioa 1/2023 Legeak arautuko du (martxoaren 
16koa, Euskal Administrazio Publikoen zehatzeko ahalari buruzkoa). 
 
 
56. artikulua.- Administrazio-erantzukizuna 

1/2023 Legeak adierazitako subjektuak bakarrik zigortu daitezke ordenantza hau 
urratzen duten egintzengatik (martxoaren 16koa, Euskal Administrazio Publikoen 
zehatzeko ahalari buruzkoa). 
 
 
57. artikulua.- Zigortzeko eskumena 

Ordenantza honen aurkako arau-hausteak Alkatetzak zigortuko ditu, ahalmen 

hori beste organo batzuei esleitzen zaienean izan ezik, administrazio-prozedura 

erkidearen oinarrizko legeriaren arabera. Udal zerbitzu eskudunek ikuskaritza-

lanak egingo dituzte, eta ordenantzaren aginduak betetzen diren zainduko dute. 

Baimendutako langileek informazioa bildu eta azterketak egingo dituzte, 

indarrean dauden xedapenak eta baimen, lizentzia edo baimenen baldintzak 

betetzen direla ziurtatzeko. Ez-betetzeren bat gertatuz gero, akta eta/edo 

txostena egingo da, eta, horren ondorioz, espedientea hasiko da —interesdunari 

entzunaldia emanez— neurriak hartzeko edo akatsak zuzentzeko, bai eta 

dagozkion zigorrak aplikatzeko ere. 

II. kapitulua. Arau-hausteen sailkapena 

58. artikulua.- Arau-haustea sailkatzeko irizpideak 

Arau-haustearen sailkapena eta zigorra gertakarien arabera haztatu eta 

egokituko da, honako irizpide hauek kontuan hartuta: 

 Intentzioa edo errepikapena egotea. 

 Araua urratzen jarraitzea eta urraketak irautea. 

 Eragindako kalteen izaera. 

 Urtebeteko epean arau-hauste bera behin baino gehiagotan egitea. 

 

59. artikulua.- Arau-hausteen sailkapena 

Arau-hauste oso larriak 

a) Obrak lizentzian jasotako baldintzak bete gabe egitea. 

b) Zuhaitzak moztea (bai Bertako Zuhaitz Berezi gisa katalogatutakoak, bai 

katalogazio espezifikorik ez dutenak), haien heriotza eragitea edo 

galdutzat jotzeko kalteak eragitea, dagokion baimena izan gabe.  

c) Kalte-ordaina ez ordaintzea, ordenantza honetako 26. artikuluan 

ezarritakoaren arabera.  

d) Sua piztea horretarako zehaztutako eremuetatik kanpo, berariazko 

baimena izan ezean. 

e) Kalte iraunkorrak, erabiltzeko ezintasuna edo kontserbazioa hondatzea 

eragin duten arau-hauste larriak. 

f) Urtebetean arau-hauste larri bat baino gehiago egitea. 

 

Arau-hauste larriak 

a) Zuhaitzen zorua, enborra edo adarrak kaltetzea, Bulego Teknikoaren 

jarraibideak bete gabe. 

b) Zuhaitzen enborrean edo adarretan grapak, iltzeak edo antzeko edozein 

elementu sartzea; seinaleentzako zutoin bezala erabiltzea. 

c) Zuhaitzak edo zuhaixkak zauritzea, moztea edo zati batzuk erauztea, 

horretarako baimenik izan gabe. 

d) Udal teknikarien ikuskapenak oztopatzea edo zailtzea. 

e) Obrak eragindako eremuetan zuhaitzak behar bezala ez babestea edo 

zangetan edo hondeaketetan arauzko distantziak ez errespetatzea. 

f) Obrek edo bestelako jarduerek eragindako zuhaitz-eremua jatorrizko 

egoerara itzultzeko epeak ez betetzea. 

g) Hondakin likidoak edo likido kaltegarriak isurtzea, eraikuntzako 

materialak, obra-hondakinak edo erremintak ekipamenduko 

elementuetan, soropiletan, landaketetan eta zuhaixka edo zuhaitzen 

inguruetan uztea. 

h) Inausketetako hondakinak hiri-hondakin solidoen (HHS) edukiontzien 

inguruetan uztea. 

i) Kalte iraunkorrak, erabiltzeko ezintasuna edo kontserbazioa hondatzea 

eragin duten arau-hauste arinak. 

j) Urtebetean arau-hauste arin bat baino gehiago egitea. 

 

Arau-hauste arinak 

a) Zuhaitzak eta zuhaixkak zikintzea (arau-hauste larrietan sartzen ez 

direnak). 

b) Berdeguneetan zuhaitz eta zuhaixken zatiak moztea edo erauztea. 

c) Landaketa berrien garapena eragoztea. 

d) Bridak edo zurkaitzak haustea. 

e) Bizikletak, motoak edo patinak zuhaitzetara edo zurkaitzetara lotzea edo 

horien kontra jartzea. 

f) Zuhaitzak seinaleak jartzeko, sokak edo kableak eusteko edo kaltetu 

ditzaketen edozein elementu lotzeko erabiltzea (dekorazio-elementuak, 

kartelak edo bestelakoak). 

g) Lorategi edo zuhaizti inguruetan maskotak solte edukitzea. 

h) Lorategi edo zuhaizti inguruetan maskoten gorotzak ez jasotzea. 

i) Ordenantza honetako xedapenak urratzen dituzten eta aurreko 

tipifikazioetan jasota ez dauden egintza edo omisio guztiak. 

 

Arau-hausteen preskripzioa 

1/2023 Legeak, martxoaren 16koak, Euskal Administrazio Publikoen zehatzeko 

ahalari buruzkoak, 22. artikuluan dioenaren arabera, arau-hausteak 3 urte, 2 urte 

eta sei hilabetetara preskribatuko dira, kalifikazioaren arabera (hurrenez hurren, 

arau-hauste oso larriak, larriak edo arinak). 

 

III. kapitulua. Zigorrak 

60. artikulua.- Zigor ekonomikoak 

Ordenantza honen arabera, arau-hausteak honela zigortuko dira: 

Arau-hauste oso larriak 

a) 801 eurotik 3.000 eurora bitarteko isunak, honela banatuta: 

1. Bertako Zuhaitz Berezi gisa katalogatutako zuhaitzak: 

1.501 eurotik 3.000 eurora. 

2. Bertako Zuhaitz Berezi gisa katalogatuta ez dauden 

zuhaitzak: 801 eurotik 1.500 eurora bitarteko isunak. 

Arau-hauste larriak 

b) 351 eurotik 800 eurora bitarteko isunak. 

Arau-hauste arinak 

c) 100 eurotik 350 eurora bitarteko isunak. 

 



 
 

Página 45 de 49 
 

61. artikulua.- Aurreko egoerara itzultzea 

Zigor ekonomikoak alde batera utzita, aldatutako ingurua jatorrizko egoerara 

itzultzea erabaki ahal izango da, honela: 

 Araua hausten duen pertsonak eragindako kaltea konpondu beharko du, 

Bulego Teknikoak jarritako irizpideak jarraituz. 

 Udal Administrazioak, subsidiarioki, behartutakoaren kontura egin ahal 

izango du konponketa, eta berdegune eta zuhaiztietan solte dauden 

maskotak harrapatu eta zaindu ahalko ditu. 

 Kalte-ordainak baloratzeko, Granada Araua hartuko da.  

 Arau hori aplikatuko da arau-hausleak alegazioak egiten baditu ere. 

 Lanak egiteko baldintzak betetzen ez badira, Administrazioak erabaki 

ahal izango du lanok subsidiarioki egitea. Horien kostua arau-hausleen 

erantzukizuna izango da. 

 Administrazioak, arau-hauslearen kontura jarduten badu eta ordainketa 

bere epean egin ez bada, premiamendu-bidetik kobratuko ditu gastuak. 

XEDAPEN IRAGANKORRA 

Ordenantza hau ez zaie aplikatuko ordenantza indarrean sartu aurretik 

emandako urbanizazio-proiektuei eta obra-lizentziei.  

XEDAPEN INDARGABETZAILEA 

Ordenantza hau indarrean sartzen denean, indargabetuta geratzen dira 

ordenantza honetan araututakoaren aurka, kontraesanean edo bateraezinak 

diren maila bereko edo beheragoko udal arau guztiak. 

ERANSKINAK  

1. ERANSKINA. Ordenantzaren aplikazio-eremua 

2. ERANSKINA. Lorategi historikoak 

3. ERANSKINA. Zuhaitz bereziak eta babes-neurriak (PLAN ZUZENTZAILEAren 

arabera) 

Jarraian, interes bereziko zuhaitzen eta zuhaiztien geolokalizazioa ematen da, 

deskribapen labur batekin batera. 

 

 

 

 


